
DE DIDXZAAC XTE JESUCRIST
NI BCUAA SAN JUANY

1 Desde anste ni gurixti guichliu agac nuu tuby
ni 14 Diidx. Laany rbeznény Dios ne laazacny
nany Dios. 2 Ni 14 Diidxqui agac rbeznény Dios
chi guzulo gurixti guichliu. 3Irate de ni nuu, pur
laany gucchuudeni. Xiteete quit Xi nuuti ni quit
guc pur laany. 4 Ne laany napny guelnabdany. Chiy
guelnabanyqui na bieeny par irate binguichliu.
5 Ne bieenqui rzieenny xquelrieny de bniety ax
mds, mas nacay xquelriendeb, per quit xo suti
guelnacayqui lo bieeny xte Dios.

6 Guu tuby bniety ni bdiald Juany. Laab na
ni bcuabee Dios 7 par gucbhi zec tuby testigu.
Bedgtuieeb diidx pur xpieeny Dios te par chalee
chaldilaaz ira bnietny. 8 Per gati lagacti Juany guc
xpieeny Dios sino que laab beedtisbi par gudix-
teeb lo de bniety xa nd bieenqui. ° Te pur ni na
merpac bieenqui laany rzieenny xquelrieny ira
bniety guichliu ne abeedny lo guichliu.

10Laany guzuguaany lo guichliu, ne masqui pur
laany nuu guichliu, per de bniety guichliu quit
nizigueldti niumbee laany zec ni na par nium-
beedebny. 11 Bdzinny lo guichliu lo naciony Israel
ne masqui gucny bniety Israel, per de bniety Israel
quit baantideb cuend xtiidxny. 12 Per masqui ziy,
irate de ni baany cuend laany ne giieldilaazdebny,
bdeedny laadeb guelrnabee par gacdeb de lliin
Dios. 13 Ne masqui lliin bniety guichliu rac bniety

0 masquiza pur xgab bniety o pur zéed gan gap
bniety lliinni lo guichliuré, per gati pur ziyti a na
bniety lliin Dios sino que pur guelreldilaaz anadeb
lliin Dios.

14Diidx ni gulezné Dios desdi gulo, laany gucny
bniety. Gubanny lo guichliu cun dunni, ne gati
gullieezti na guelrcaaz xtenny ax purpac didxldi
guniiny. (Dunni gunan guelrnabee xtenny, guel-
rnabee ni cudany pur laatisny nany Lliinpac Dios.)
15 Chi bené Juany de bniety xtiidxny, laab guniib:

—]Jesusreniy na ni rzeeta chi guniia laat dec ni
gueed después de nare laany mazru sacny que naa
te pur agac gulal nuuny que nare.

16 Pur laany iratecni ardxapni guelnabdany zec-
tispac laany, ne dxi pur dxi cayunldeeny quian.
17Pur Moisés bniidx Dios dunniley xtenny, per pur
Jesucrist gucbeeldin xa né guelrcaaz ne didxldi
xtenny. 18 Gady chuuti dxi inid bniety Dios,
quesoltisy tubyzi Lliinny ni rbezné laany abliuu
dunni xa na Dios.

(Mt. 3:11-12; Mr. 1:7-8; Lc. 3:15-17)

19 Chiy desde Jerusalén de gurtisy xte de bniety
Israel bxiaalddeb de bxoz cun de biny levitas par
glenabdiidxdeb Juany td ndb. Chiyru bené Juany
laadeb diidx. 20 Bziruub irairate lodeb raipbi
laadeb:

—Gati naretia naa Crist.

21 Chiy gubii gunabdiidxdeb laab:

—¢Tuzaliu dxa? ¢Tality Elias?

Juany cuaibbi:

—Gati naretiay.

Chiyru raipdeb laab:

—0O, ¢ta liuy profet ni na par gueed?

Laab cuaibbi:

—Gati naretiay.

22 Chiy raipdeb laab:

—¢Tazaliy, pis? Te pur na par chonénrson lo de
ni bxiaald dunni. Gunii dunni tu lia.

23 Chiyru raipy Juany laadeb:

—Nare naa tuby ni rbixtia nez lo yiubiz rut quit
tu rbezti: “Gulgaany tuby ldi nez par Xtadni ni
rnabee”, zec ni gunii profet Isaias desdi gulal.

24 Chiyru de biny ni bxiaald de fariseu par in-
inédeb Juany, 25 gunabdiidxdeb laab:

—Belati gati liu noo Crist nicza Elias, nicza pro-
fet ni na par gueed, ;xizani rtiubnisu bniety pis?

26 Juany ax cuaibbi lodeb:

—Nare rtiubnisa cun nis. Per lot nuu tuby
bniety ni gady gumbeetit. 27 Ne laaniy nd par
gueed después de nare, ax nicli lo xcurachny quit
rialdti ixaicquia te pur mazru sacny que nare.

28 [rate de cosré guc nez rut 1a Betdbara, ni na
stuby lad ruu gueeu Jordan rut btiubnis Juany de
bniety.

29 Chi bragueel stuby dxi, Juany gundb dec
zedzingax Jesus rut zuguaab, ax guniib:

—~Gulguiaa. Bnietreniy abcuabee Dios par
gatyny zec tuby Corder pur de xtuld bniety
guichliu. 30 Laaniy rzeeta chi guniia laat: “De-
spués de nare gueed tuby bniety ni mazru sac
que naa, te pur laany agac gulal nuuny que naa.”
31 Ne nicli nare quit gucbeetia dec laaniy né par
gueedny, per nare zelda par catiubnisa de bniety
cun nis par chalee gumbee de bniety Israel laany.

32Ziyza raipy Juany laadeb:

—Nare gunda biat Spiritu Sant llayabaa zec tuby
palom axtqui quiany. 33 Masqui quit rumbeetiany,
per ni bxiaald nare par itiubnisa cun nis laany
guniiny nare: “Chi inioo yiat Spiritu Sant axt quia
tuby bniety, laaniy na ni rtiubnisny bniety cun
Spiritu Sant.” 34 Nare agundany, ne nanldizaca dec
laany nany Lliin Dios.

35 Chi bragueel stuby dxi deni zuguané Juany
tiop de xpinbi, 36 chi gunab zeteed Jesus, ax guniib:

—~Gulguiaa. Bnietreniy abcuabee Dios par
gatyny zec tuby Corder.

37 Chi bindiag iropte de xpinbi ziy, ax guzanald-
deb Jesus. 38 Deni bziecquilo Jesus, chi gundny
zanalddeb laany, ax raipny laadeb:

—¢Xi rgulilyti?

Laadeb ax cuaibdeb:

—Maistri, ;cali rbezbiu?

39 Chiyru raipy Jesus laadeb:

—~Gultaa te iguiaat.

Chiyru gliedeb par gundadeb cali rbezny, ax
biannédebny dxiqui, te pur zecti rca tap gudxiy.

40 Tuby de xpiny Juany ni giienald Jesus, pur
ni bindiagbi ni gunii Juany, laab bdialab Andrés
bets Simo6ny Bed. 41 Andrésqui nidonidoote betsbi
SimoOny guetlilybi ax raipbi laab:

—Abdxialni Mesias (zelo diidxqui, Crist).

42 Chiyru gliené Andrés Simony rut zuguaa Jesus
chiy chi guna Jesus laab ax guniiny:

—Liuy Simony, llingaan Jonas, per anre idialoo
Cefas (zelo diidxqui, Bed).

43 Chi bragueel stuby dxi Jesus baanny xgab
chiany nez Galilea ax bdxdany Liby. Chiy raipny
laab:

—Quedanald nare.

44 Libyré guidx Betsaida nd ladxbirut zad Bed cun
Andrés. 45 Chiyru guetiily Liby Natanael, ax raipbi
laab:

—Abdxialni bniety ni rzeet Moisés lo libri xte
ley, ne laazacniy ni rzeet de profet ni bcuaa xti-
idx Dios. Laaniy Jesus llingaan Gusé ni za guidx
Nazaret.

46 Chiy cuaby Natanael:

—¢Tatix nuu bniety Nazaret ni né giien?

Chiyru raipy Liby laab:

—Edaguiaa canioo.

47 Chi guna Jesus zéed Natanael, ax guniiny:

—Rurén zéed tuby bniety ni nd merpac bniety
Israel. Ne quit Xi enganyti runbi bniety.

48 Chiyru gunabdiidx Natanael laany:

—¢Xo rumbeebiu nare?

Jesus ax cuaibny:

—Anste ni cuidx Liby lit, chi zugoo llaa yag hig,
chiy gunaa liu.

49 Chiy raipy Natanael laany:

—Maistri, laabiu nabiu Lliin Dios. Laabiu nabiu
Rey xte Israel.

50 Chiyru ax cuaby Jesus lob:

—Liu reldilaazu nare purzi ni guniia lia dec
gundaliu llaa yag hig. Per teru mazru niinioo que
ni agunoo.

>1Ziyza raipy Jesus laab:

—Nare nanchuua dec laat sniat zullal llayabaa
ne snidzacti de angli xte Dios rieepdeb llayabaa
ne riatzadeb axt quia Bniety ni bxiaald Dios lo
guichliu.



San Juan 2:1 Vi San Juan 2:10

2

I'Ni rion dxi, ax guu tuby saa ldani guidx Cana
ni nd nez Galilea. Chiy né xnan Jesus zuguaa ruy,
2ne néza Jesus cun de xpinny bduundeb par giiedeb
saaqui. 3Deni gubiz vin ax raipy xnan Jesus laany:

—Aquitru raptideb vin.

4 Chiy cuaby Jesus:

—¢Xinii rniibiu ziy nare dxa, xnana? Ne naa
gatlli idziny hor xtena.

5 Per Maria xnan Jesus raipiachi de bniety ni
cayun sirvi ruy:

—Gulgaany irate zectisy ni iniiny laat.

6 Ne ruy zuguaa xoop de gues guia ni rdaa
nis par racnia de bniety Israel zec ni na xcos-
tumbrideb ax zecti tuby gayuaaga litri nis rdaa
ldani tuby de guesqui. 7 Chiyru raipy Jesus de
bniety ni cayun sirviqui:

—~Gulcha de guesqui nis.

Deni bchadoodeb de guesqui, 8 ax raipy Jesus
laadeb:

—Anre guldée duudxni, chiy gulchadeedni bni-
ety ni cania cayac gaxtqui.

Ziy xquel baandeb. 9 Ax bniety ni cania cayac
gaxtqui baanbi prueb nis ni guctegac vin horqui,
sin quit gantib cali nez zani. De bniettisy ni cagui-
izni ndn, te pur laadeb gliecdadeb nis. Chiyru
bniety ni canid cayac gaxtqui guridxbi biiny 10 ax
raipbi laab:

—Irate bniety nidoote vinzaac rguiizdeb, ax
deni aguiéedeb ziilni, chiyru rguiizdeb ni na gul-
liaaru. Per anre lia guluchuu vinzaacqui par
igaaizni anru.

11 Niy nd nidoote milagri ni baany Jesus. Laany
baanny milagriqui laani guidx Cand ni na nez
Galilea. Ziy xquel bliuuny guelrnabee ni napny ax
gleldilaaz de xpinny laany.

12 Chi gudeed guc ziy ax zégacny guidx Caper-
naum cun xnanny cun de betsny cun de xpinny.
Ruy guzuguaadeb tuby tiop dxi.

(Mt. 21:12-13; Mr. 11:15-18; Lc. 19:45-46)

13 Ne cun abdzingax pascu, lani xte de bniety
Israel, ax gue Jesus Jerusalén. 14 Chiy lo ldedoo
Jerusalénqui bdxialny de ni catdo de guun cun de
lliily cun de palom ne de biny ni zub lo milly
cachaa xmily de bniety ni z4 irinqui nez. 15 Chi
guna Jesus ziy ax banchuuny tuby chicoty cun
duu par guléeny irate de guun ne de lliilyqui lo
ldedooquine btiichny xmily de biny ni cachaa mily
ne bzdaldzacny xmilldeb. 16 Chiy raipny de ni catéo
palom:

—iGuldée deng ruc! jQuit runnét liz Xtada zec lo
guee!

17 Chiyru glenelaaz de xpinny lo xquiits Dios rut
rnii: “Axt gatia quit isaantia ni rgualuaa lizbiu.”

18 Chiy raipy de biny Israel Jesus:

—¢Xi milagri iliuubiu dunni par gacbeen dec
napbiu guelrnabee gunbiu zeec?

19 Ax cuaby Jesus:

—Gultsily yudooré ne lo chon dxizy abzuubani
stuby.

20 Chiy raipy de biny Israelqui laany:

—~Cuarenta y seis iz gucldaadeb par bzuubdeb
yudooré. Ne laabiu cun chon dxizylezy abzuubbi-
uni stuby.

21 Per Jesus lagacqui pur xcuerpiniy rniiny chi
rzeetny yudooqui. 22 Pur ningui, deni gubdny
Jesus xte ni gutyny de xpinny gienelaazdeb ni guni-
iny, ax gueldilaazdeb xtiidxny ne gueldilaazzadeb ni
ca lo xquiits Dios.

23 Lalzi ni guzuguaa Jesus Jerusalén, chi lani
pascu, zieny de bniety gueldilaaz laany chi
gunddeb de milagri ni baanny. 24 Per laany quit
gleldilaaztiny ni rniideb te pur nannacny Xa na
xgabdeb. 25 Quit rquiinti tu gaipy laany xa na
bniety te pur laany nanchuuny xa na xgab cad
tuby bniety.

1 Guu tuby bniety fariseu ni bdiald Nicodemo.
Laab gucbi tuby gurtisy lo de bniety Israel 2 ax
gletixlob Jesus tuby guxin. Chiy raipbi laany:

—Maistri, dunni nanni dec Dios bxiaald laabiu
par iliuubiu dunni, te pur ruteete quit tu chaleeti
gun saa de milagri ni runbiu belati quit rbeznéb

Dios.
3 Chiy raipy Jesus laab:

—Nare rguixteldia loo dec elqui ni quit ibii gal
stuby, quit xo iniatib guelrnabee xte Dios.

4 AX raipy Nicodemo laany:

—Per, ¢x0lesaibii gal bnietroo stuby? ;Tatix zelee
yaicquibi par itsiny xnanbi laab guichliu stuby?

> Jesus cuaibny:

—Nare rguixteldia loo dec elqui ni quit rrubnis
ne ni quit rbezné Spiritu Sant quit xo yiiutib lo
guelrnabee xte Dios. 6 De bniety ni nabdny zec
ni na xgabni, lo guichliutisy napdeb guelnabany.
Per de bniety ni rbezné Spiritu Sant pur Spiritu

Sant napdeb stuby guelnabdny. 7 Quit rzacanu pur
ni rniia liu: “Irate bniety guichliu nd par cuezné
Spiritu Sant.” & Te zecqui ni rbii bi iranezte ne
masqui rindiagu chi rbii bi, per nic rsonu cali nez
z€edni 0 cali nez chiani. Ziygaczaquiy na Spiritu
Sant par cun irate de bniety ni rbeznény.

9 Chiyru raipy Nicodemoqui laany:

—Per; ¢tatix ziy rac?

10Jesus cuaibny:

—iMaistrilesa noo lo de bniety Israel, ne quit
gannu de cosqui! 11 Nare rguixtiia loo dec dunni
rdxueen ni ndnni ne ni agunan. Per laat quit
reldilaaztit ni rniin. 12 Belati quit reldilaazti chi
ruenia laat diidx pur de cos xte lo guichliuré,
¢xOlesa chaldilaazti chi ruenia laat pur de cos xte
llayabaa?

13 *Ruteete gady tu chiati llayabaa sino que
tubyzi ni biat desde llayabaa ne laaniy Bniety ni
bxiaald Dios. 14 Ne zec ni bcuaa Moisés tuby béeld
guiib quia yag nez lo yiubiz, ziytiziacza Bniety ni
bxiaald Dios scuaadebny lo cruzy, 15te par irate de
ni chaldilaaz laany quit inittideb lo Dios sino que
zapdeb guelnabany par chazy cun laany.

16 °Ne de tant ni rcaaz Dios bniety guichliu ax
masqui tubyzi Lliinny, per bxiaaldny Lliinny te
par irate ni chaldilaaz laany quit inittideb lo Dios
sino que gapdeb guelnabany par chazy nez lony.
17 Te pur Dios quit bxiaaldtiny Lliinny lo guichliu
par isidldny castigu de bniety sino que pur laany
gap de bniety perdon lo Dios.

18 Elqui ni reldilaaz Lliin Dios, quit rialdtib cas-
tigu xte Dios. Per elqui ni quit reldilaaz, laab

arialdbi castigu pur ni quit reldilaazbi Lliin Dios
ne tubyziny nany Lliin Dios. 19 De ni quit reldilaaz
arialddeb castigu te pur chi beedny, laany ni nany
bieeny xte Dios, laadeb mazru bdxulaazdeb nez
mal pur ni rundeb purzi ni nd mal. 20 Irate de ni
run ni na mal, Xiteete rdxalaaztideb bieenqui ax
quit rbinuutidebny par quit yiany xi mal cayun-
deb. 21 Per de bniety ni nabdny zec ni ridld nez
lo Dios, laadeb zenuudeb bieeny xtenny par yiany
dec irate ni cayundeb na pur Dios.

22 Chi gudeed guc ziy, Jesus cun de Xpinny gliiedeb
nez Judea. Ruy guzuguanény laadeb tuby tiop
dxi ax btiubnis de xpinny de bniety. 23 Chiy
ziyza guidx ni 14 Enon ni na gax nez Salim, Juany
Bautist catiubniszachi de bniety pur ni nuu ziily
nis nezqui ax re de bniety par rrubnisdeb. 24 Niy
gucquiy anste ni guiagu Juany Bautist.

25 Per tuby tiop de xpiny Juany cun tuby tiop
de ni zenuupac ley guzulo rchaadeb lo diidx pur
xcostumbrideb xa xquel gacniadeb. 26 Chiyru
glegatsdeb Juany:

—Maistri, caurienbiu dec bniety ni
guzuguanébiu dets gueeu Jordan ni benébiu dunni
xtiidxni, anre acatiubnisbi de bniety ne iratedeb

azenuu laab.
27 Chiy raipy Juany laadeb:

—Ruteete quit tu chaleeti gap guelrnabee belati
Dios quit ideedni. 28 Laat nanldit dec bindiagti
guniia gati naretia naa Crist sino que nare zeld-
tizia par zedtixteega pur laany. 29 Dunni nanni dec
rut rac tuby saa, biiny nd ni zuguané dxaap. Ne
xmigu biiny ni zuguané laab horqui, quesentiand
rzaclaazbi chi rindiaghbi sulo inii biiny diidx. Anre

ziyzaquiy quesentiand rzaclaaza pur laany, 30 ne
laany zelaarupac gacny ni mazru sac. Nare ax
zelaarupac gaca gulliaaru que laany pur ni mazru
sacny.

31 Te pur ni zéed desde llayabaa, laany na ni
rnabeeny loirate. Per binguichliu, binguichliutisy
laab ne purzi ni nuulo guichliu rzeetbi. Per ni zéed
desdi llayabaa laany nd ni rnabeeny irate 32 ax
rueeny ni agunany ne ni abindiagny. Per ruteete
quit reldilaazti ni rniiny. 33 Belati nuu ni reldilaaz
xtiidxny, niy zelo dec purzi didxldi na xtiidx Dios.
34 Ne elqui ni zéed pur Dios, laany rueeny xtiidx
Dios pur ni bialo bdeed Dios laany guelrnabee pur
Spiritu Sant. 35 Dios rcaazny Lliinny ax bsdanny
irate laznaany. 36 Ne tutix ni reldilaaz Lliinny,
laab napbi guelnabany par chazy nez lo Dios.
Per elqui ni quit reldilaaz Lliinny, quit xo gaptib
guelnabanyqui sino que laab rialdbi castigu xte
Dios.

4

1 De fariseu gucbeedeb dec mazru zieny xpiny
Jesus ne mazruza catiubnisny de bniety que
Juany, 2 (masqui ni ndpacni gati Jesusti rtiubnis
bniety sino que de xpinny). 3Ne pur ni gucbeedeb
ziy ningui ax bdiia Jesus nez Judea par zény nez
Galilea stuby.

4 Per chi zény nez Galilea napny que gudeedny
nez Samaria. 3> Ax bdzinny tuby guidx xte Samaria
rutla Sicar, gaxloliuni bguaad to Jacob llingaanbi
to Gusé. 8Ruy nad bzia nirniideb, bzia xte Jacob. Ne
cun Jesus abdxany cazany ax guriny ruu bziaqui
zéedti gac laidxi. 78 Chiy de xpinny guedeb ldani

guidxqui par guesiideb ni iquiindeb. Horqui ax
bdziny tuby gunaa Samaria ruu bziaqui zeldeeb
nis, ax raipy Jesus laab:

—Bguaad nare duudx nis.

9 Per cun de bniety Israel quit rchaatideb de
bniety Samaria, ax cuaby gunaaqui lony:

—Biny Samaria nare ne, ;xilesani rnaabbiu nis
luaa ne bniety Israel laabiu?

10 Chiy raipy Jesus laab:

—Belrulati racbiiu ni rcaaz Dios iniidxny lit, ne
belrulati rachiiu ti canaab nis liu, lit snaabu nis
nare ne nare sniidxa liu nis ni rguaad guelnabany.

11 Chiyru raipy gunaaqui Jesus:

—Dad, nicli quit xi caabiu par cuéebiu nis, ne
bziac quesentiand guétni. ¢Calilesa chacdabiu nis
ni rguaad guelnabany? 12 Bziac desdi to xpingulni
Jacob bsannény dunni, ne lagac nisqui bquiinbi
ziyza de lliinbi cun de ladxaa xtendeb. Anre, ¢ tatix
mazru sachiu que laab?

13 Chiy raipy Jesus laab:

—Irate de ni rée nisqui rdxagacdebni stuby.
14 Per elqui ni guée nis ni ideeda, quitru chuuti
dxi idxabni. Te pur nis ni ideedab zacni nez
laanbi zec tuby rut quit rbezti rachy nis, ax anapbi
guelnabdany par chazy.

15 Chiyru raipy gunaaqui laany:

—Dad, bguaadbiu nare nisqui par quitru ibfiti
idxaa nis, nicliza quitru guedldéetiani ruc.

16Jesus raipy laab:

—Quegtetidx chialu, chiyru gueedu.

17 Gunaaqui ax cuaibbi:

—AQuitti chiala.

Chiyru raipy Jesus laab:

—Guldicu quitti chialu 18 te pur aguc gaay chialu
ruu, ne anre bniety ni rbezniu nicli gati chialu
rachi. Pur ningui, didxldic na ni rniiu.

19 Chi bindiag gunaaqui ziy, ax raipbi laany:

—Dad, rdxaluaa dec laabiu ndbiu tuby profet
xte Dios. 20 De to xpingul gulalni quia danyqui
btodeb Dios, per laat ni nat bniety Israel rniit dec
Jerusalén na par iton Dios.

217esus ax cuaibny:

—Gunaa, gleldilaaz nare dec teru idziny dxi ni
itot Xtadni Dios sin quit gueedtit nicli quia danyqui
nicliza Jerusalén. 22 Laat nicli quit ganti tu rtot. Per
dunni nanchuun td rton te pur lo de bniety Israel
Za ni gun perdodn bniety. 23 Ne anacre abdziny
dxi ni irate de ni guldipac rto Dios, stodebny zec
ni riald pur Spiritu Sant xtenny. Te pur ziy rcaaz
Xtadni Dios gun de ni rto laany. 24 Dios na Spirit
ne de ni rto laany na par itodebny dibyquia diby-
laazdeb pur Spiritu Sant.

25 Chiyru raipy gunaaqui Jesus:

—Nare nanna dec na par gueed Mesias ni laza
Crist. Ne chi gueedny laany quixteeny lon irate.

26Jesus raipy laab:

—Nareniy Crist ni rzeetu, laaniy caninény liu.

27Horqui ax bdziny de xpinny ne bdxalodeb pur
ni cayuenény tuby gunaa diidx. Per nic tubydeb
quit ninabdiidxti laany xi rcaaz gunaaqui, o xiy
cayueedeb. 28 Chiy gunaaqui bsdanacbi rii xtenbi
ruu bziaqui, ax zégacbi ldani guidx rut giegatsbi de
bniety:

29 —Gultaguiaa tuby bniety ni agunii naa irate
ni abaania. ¢Ladxa gati laabiy Crist?

30 Chiyru bdiiadeb ldani guidxqui par giiedeb rut
zuguaa Jesus. 31 Per lalzi ni zé gunaaqui ldani
guidxqui, de xpiny Jesus raipdeb laany:

—Maistri, bquiinbiu.

32Per laany raipny laadeb:

—Nare a ni iquiinia rdpa, per quit gantit Xa nani.

33 Ax guzulo rnabdidxsaa de xpinny:

—¢Ladxa nuu ni bdeed xi bquiinny?

34 Chiyru raipy Jesus laadeb:

—Guelrquiiny xtena na guna zec ni rcaaz Dios
ni bxiaald nare, ne yaloza guna ni guniiny guna.
35 Laat rniit: “Rieedx stap buiu par sulo gac de
cosech.” Per nare rniia laat: Guldiaslo, gulguiaa
lo de ydan aguld idopni. 3¢ Ne bniety ni rtopni,
rcaab ni ridldbi pur dziiny ni runbi. Chiy de cosech
ni rtopbi a nad par rut nuu guelnabany par chazy.
Ziy xquel ax zecli ni rzibinni ne zecliza ni rtopni
tubylote rzaclaazdeb. 37 Didxldiquiy ni rnii bniety:
“Iriny ni run dziiny chiy iriny ni rtop de guel-
nazaac.” 38 Nare bxiaalda laat par chatopti de
guelnazaac rut nicli quit baantit dziiny. Irinqui
de ni baany dziiny, chiy laat gletop, guetopzit de
guelnazaac rut baandeb dziiny.

39 Zieny de bniety Samariaqui gieldilaaz Jesus
pur xtiidx gunaaqui, chi raipbi laadeb: “Aguniiny
nare irate ni abaania.” 40 Pur ningui, chi bdziny de
bniety Samariaqui rut zuguaa Jesus ax banlasdeb
lony par suguanény laadeb. Chiy guzuguanény
laadeb tiop dxi. 41 Ne mazru ziendeb gieldilaaz

laany chi bindiagdeb ni rniiny. 42 Chiyru raipdeb
gunaaqui:

—Anre agati purziti ni guniiu dunni
roldilaazniny sino que pur ni lagac dunni
abindiagni ni rniiny. Ne nanldin dec laaniy Crist
ni run perdon bniety guichliu.

43 Chi gudeed tiop dxiqui, Jesus bdiiany nez
Samaria ax giielaaru zény nez Galilea. 44 Masqui
lagac laany guniiny dec nic tuby profet ni rnii
xtiidx Dios quit raptideb didxdoo laab ladxbi, 45 per
chi bdzinny nez Galilea, de bniety nezqui giienqui
baandeb recibirny. Te pur giiézadeb lani pascu
Jerusalén ax gunddeb irate ni baanny lo laniqui.

46 Chiyru gubii biecqui Jesus Cand tuby guidx
xte Galilea, rut baanny guctegac nis vin. Ne guidx
Capernaum guu tuby xpiny rey ni racxu tuby lli-
inni. 47 Chi gucbee xpiny reyqui dec abdziny Jesus
nez Galilea xte ni bzany nez Judea, ax gueb rut
bdzinny ne banlasbilony par chasiacnyllingaanbi
ni apacmer gaty. 48 Ax raipy Jesus laab:

—Laat axt bel quit iniat xi de seny o de mi-
lagriza, quit chaldilaazti.

49 Per xpiny reyqui cuaibbi:

—Dad, gueeldzi quedaabiu anste gaty
llingaana.

50 Chiyru raipy Jesus laab:

—Quebiecqui lizu. A llingaanu anuzaac.

Bnietqui glieldilaazbi xtiidx Jesus ax ziagacbi lizbi.
51 Chiy lalzi ni ziab ax glechalo de xmosbi laab,
raipdeb laab:

—A llingaanbiu anuzaac.

52 Chiy gunabdiidxbilaadeb xorti guzulo ruzaac
lliinbi, ax raipdeb laab:

—Nay zecti rca tuby gudxi gubica xliaaqui.

53 Chiyru biab bnietqui cuend dec horacquiy
raipy Jesus laab: “A llingaanu anuzaac.” Ax laab
ne irate de xfamilbi giieldilaazdeb Jesus.

54 Niy guc ni rrop milagri ni baany Jesus nez
Galilea chi bzany nez Judea.

S

1 Chi gudeed guc de cosré chiy guu tuby lani
xte de bniety Israel, ax giie Jesus Jerusalén. 2 Ne
Jerusalénqui gax nez ruu puert ni la Puert xte de
Lliily, nd tuby tancroo ni la Bethesda cun diidx
hebreo. Tancqui napiy gaay curdor. 3 Chiy ldanqui
rizieny debnietyracxu, zecli de bniety nina ciagu,
de bniety ni na coj ne de bniety ni quit releeti
suldi, canuudeb izees nis ni nuu laani tancqui.
4 Te pur guc guczy riat tuby angli xte Dios par
rsees nisqui, ne bniety ni nidoo yiiu lo nisqui
chi acazeesni, riactegacbhi masqui xitill guelguidx
racbi. 5 Chiy lo de bnietqui guu tuby nguiu ni
racxu aguc treinta y och iz. 6 Chi gund Jesus
laab nagaab ruy, ne gucbeeny dec agulal racxub ax
gunabdiidxny laab:

—¢Tarcaazuyacu?

7Bniety racxuqui ax cuaibbi:

—Dad, ruteete quit raptia par cuu nare lo nisqui
chi acazeesni. Cad chi rcaaza yiiua lo nisqui,
nidool stuby bniety riiu.

8 Chiyru raipy Jesus laab:

—Quegteste. Btuuiby daa xtenu, chiy quegiie.

9 Horacqui biacbi ax btuuibbi xtaab ax guzulo
rzagacbhi. Per cun dxiqui rzilaaz bniety, 10 parzi
de bniety Israel ni zenuu ley raipdeb bniety ni
biacqui:

—Andxiré rzilaaz bniety. Quit xo chanétiu daa
xtenu.

11 Bnietqui cuaibbi:

—Bniety ni bsiac nare, laab guniib naa: “Btu-
uiby daa xtenu, chiy quegiie.”

12 Chiy gunabdiidxdeb laab:

—¢Tu gunii lia:  “Btuuiby daa Xtenu chiy
quegue”?

13 Per bnietqui nicli quit ganbi tdngui bsiac
laab, pur ni gulaazgac Jesus glay bniety guilliu ni
zuguaa ruy. 14 Chi bdxda Jesuslaab laniudoroo xte
Jerusalén ax raipny laab:

—Gucbee dec abiacu. Quitru guntiu duld te quit
gun mazru gacu que zec ni gucu.

15 Chiyru zégac bnietqui ax gletixteeb lo de bni-
ety Israel dec Jesusiy na ni bsiac laab. 16 Pur
ningui, guzunald de biny Israelqui Jesus par
quinxudeb laany, pur ni runny de milagriqui dxi
ni rzilaaz bniety.

17 Per Jesus ax raipy laadeb:

—Xtada Dios quit rbezti runny ni nd par gunny,
ningui ax runzaca zec ni runny.

18 Pur ningui de bniety Israelqui mastecru baan-
deb pur quinxudeb laany, pur ni agati purziti ni
runny ni quit nd par gun bniety dxi ni rzilaaz
bniety, sino que néza pur ni arunny laany zecac
Dios chi rniiny dec Xtadpacny rac Dios.

19 Chiyru raipy Jesus laadeb:

—Nare rguixtiia lot dec Lliin Dios Xiteete quit
X0 guntiny purzi Xxgabny sino que ni rguiaany run
Xtadny. Te pur irate ni run Dios runza Lliinny.
20 Te pur Dios rcaazny Lliinny ax rliuuny laany
irate de ni runny, ne teru mazru ni ilivuny Lliinny
axlaat quesentiand idxalot. 21 Te pur zec nirshany
Dios de binguty ax rdeedny laadeb guelnabdny,
ziyza Lliinny sdeedzacny guelnabany de ni gunny
xgab. 22 Ne Dios quit tu runtiny juzgui sino que
absdanny guelgurtisqui laznaa Lliinny 23 par gap
irate bniety didxdoo Lliinny zec ni rapdeb didxdoo
laany. Elqui ni quit nap didxdoo Lliin Dios esqui
quit naptib didxdoo Xtadny ni bxiaald laany.

24 °Nare rguixteldia lot dec elqui ni rcuadiag
xtiidxa ne reldilaazbi ni bxiaald nare, laab arapbi
guelnabdany par chazy nezlo Dios. Ax aquit rialdtib
castigu xtenny pur ni aquit natib zec tuby binguty
par Dios sino que ardpbi guelnabany nez lony.
25 Ziyza rguixtiia lot dec azeddziny hor, ne andx-
igacreniy, de ni na zec de binguty nez lo Dios, zin-
diagdeb rsee Lliinny, ne de ni icuadiag xtiidxny
zapdeb guelnabéany nez lo Dios. 26 Te pur zecac
ninap Dios guelnabany ax saatiziac guelnabanyqui
abdeedny Lliinny. 27 Ne abdeedzacny guelrnabee
laany par gunny juzgui bniety guichliu, pur ni
nany Bniety ni bxiaald Dios lo guichliu. 28 Quit
rdxalot pur ni caniia, te pur teruidziny dxiirate de
binguty zindiagdeb rsee Lliin Dios 29 ax sdiiadeb
laani baa. Chiy de ni baany zec ni rcaaz Dios,
sbanydeb par gapdeb guelnabany cun laany. Per
de ni baany mal, shanydeb par yalddeb castigu ni
rialddeb.

30°Ne nare Xiteete quit runtia pur xgabzia sino
que nare runa juzgui zec ni rnii Xtada. AX runa
guelgurtisy zec ni ridld te pur nare quit runtia zec
ni na xgaba sino que naa runa zec ni rcaaz Xtada
ni bxiaald nare. 3! Belati lagac nare niniia pur
naa, ax Xiteete sacti xtiidxa. 32 Per ziy irinqui ni
rnii pur naa, ne nanchuua dec purzi didxldi né ni
rniib pur naa. 33 Laat bxiaaldti de ni glienabdiidx
Juany, ne laab purzi didxldi guniib laat. 3¢ Masqui
quit rquiinti ibii iniia laat ni gunii bniety pur naa,
per caniia laat ni gunii Juany par chaldilaazti ax
gapti perdon. 3 Juany gucbi zecpacza tuby bal ni
cacagui ne ni rzieeny, ax laat quesentiand guza-
claazti ne baanti cuend ni bseedbi laat xtiampbi.
36 Per nare mazru ni iliuua laat que ni bliuu Juany
laat pur naa. Te pur ni gunii Xtada Dios guna,
laaniy cayuna anre par iliuu dec didxldicpac Dios
bxiaald nare. 37 Ne ziyza Xtada ni bxiaald nare,
lagac laany agudixteeny lot pur naa masqui gady
chuuti dxi guindiagti rseeny nicliza gady iniatitny.
38 Ne nicliza quit rcuadiagtit xtiidxny pur ni quit
reldilaazti bniety ni bxiaaldny. 39 Laat quesen-
tiand cun cuidad ruuldti lo xquiits Dios pur ni
canuut gapti guelnabany par chazy cun Dios. Ne
masqui lagac lo xquiits Dios rnii pur naa 49 ax,
¢xOlesa gapti guelnabanyqui ne bel quit rcaazti
chaldilaazti nare?

41°Nare quit rgulilytia gap bniety didxdoo naa.
42 Ne nanchuuzaca dec laat quit gulditit rcaazti
Dios. 43 Nare zelda pur Xtada ne nicli quit runti
cuend naa. Per belati stuby bniety gueedbi purqui
laab ax xipal runti cuendbi. 44 ;X6lesa chaldilaazti

nare? Nelaat mazru runti pur gap de saat didxdoo
laat xlat ni gunti pur gunti zec ni rdxalaaz tubyzi
Xtadni Dios. 45 Quit guntit xgab dec nare cuaaic-
quia xquejti lo Dios te pur ni cuaaicqui xquejti
na Moisés ni zénet cuend gacné laat. 46 Te pur
belati laat nialdilaazpacti ni gunii Moisés, ziyza
zeldilaaztinare, pur ni guniib ne bcuaab lo xquiits
Dios pur nare. 47 Anre belati laat quit reldilaazti ni
bcuaa Moisés, ;x0lesa chaldilaazti ni caniia laat?

(Mt. 14:13-21; Mr. 6:30-44; Lc. 9:10-17)

1 Chi gudeed guc de cosré, ax zégac Jesus
stuby lad ruu nis xte Galilea, lagac ni rniizadeb
Tiberias. 2 Zienguilliu bniety guzanald laany,
pur ni agunadeb iralote de milagri ni runny chi
rsiacny de bniety racxu. 3 Chiyru bieepy Jesus
quia tuby dany rut gurinény de xpinny. 4 Ne
chiyde abdzingax pascu, lani xte de bniety Israel.
5 Chi bldiaslo Jesus ax gundny zienguilliu bniety
zebinuu laany ch1y ralpny Liby:

—¢Cali chosiin ni iquiiny irate de bmetqw an?

6 Per laany raipziny laab ziy par dun xi icaibbi,
te pur Jesus ndnnacny xa xquel gunny. 7 Chiy Liby
ax cuaibbi:

—Per nicli tiop gayuaa denari guechtily quit
galdti par icaa de bnietqui masiu tuby ldaagani.

8 Chiy ax gunii stuby xpinny ni 14 Andrés bets
SimoOny Bed:

9 —A tuby bniniin ni caa gaay guechtily cun
tiop beld zuguaa ruré. ¢Per Xilesa sacquiy par lo
zienguilliu bniety?

10 Chiyru gunii Jesus:

—Gulgaats iratedeb cuedeb.

Ne cun nuu guillaa ruy ax gurideb. Laadeb
nadeb zecti gaay mily bniety nguiu. 11 Chiyru
cuda Jesus de guechtilqui. Chiy chi gulull bdeedny
gracy Dios ax bdeedny de guechtilqui de xpinny
par gudiizdebni lo irate de bniety ni zub ruy.
Ziytiziac baanny cun de beld. Bdeedny zectisy
ni bcaazdeb. 12 Chi bial iratedeb, Jesus raipny de
Xpinny:

—Gultop irate de 1day ni biian te par quit xi chia
perdidti.

13 Laadeb ax btopdebni ne bchadeb tsibtiop
dxumy de guechtily lday ni biian xte gaay
guechtilqui. 14 Chi guna de bniety milagriroo
ni baany Jesus ax guniideb:

—Didxldiquiy laaniy nany profet ni canuun
gueed lo guichliu.

15 Per cun Jesus gucbeegacny dec rcaazdeb
chanédeb laany a la juers par gundebny rey, ax niy
Zégacny nez laani danyqui par suguaany laaizny.

(Mt. 14:22-27; Mr. 6:45-52)

16 Chi biiu guxin, de xpiny Jesus biatdeb ruu
nisqui, 17 biiudeb ldani tuby barcu ax guzulo
cadeeddeb lo nisqui par idzindeb Capernaum.
Abialotec bcay, ne Jesus zeczi gady yaicquitiny.
18 Chiy guzulo bdiia tuby biroo parzi quesentiand
guzulo rzees nisqui. 19 Chi guc zecti gaay o xoop
kilometro ni zédeb, gunadeb caza Jesus lo nisqui
zebinuuny barcu xtendeb ax bdxibdeb. 20 Per
laany raipny laadeb:

—iNareniy, quit rdxibti!

21 Chiyru rcaazdeb niiuny ldani barcuqui, per
horacqui bdzindeb rut zédeb.

22 Chi bragueel stuby dxi, de bniety ni biian
dets nisqui ndndeb dec tubyzi barcu zuguaa ruy
ne gucbeedeb dec laanqui zé de xpiny Jesus, per
quit néti laany. 23 Horqui ax tuby tiop barcu ni
z4 guidx Tiberias bdzindengui gax nez rut bqui-
indeb guechtily chi gulull bdeed Jesus gracy Dios.
24 Parzi chi guna de bnietqui dec quit zuguaati
Jesus ruy nicliza de xpinny, ax biiudeb ldani bar-
cudequi par guedeb Capernaum rut guetiilydeb
laany.

25 Chi bdzindeb Capernaum, deni bdxialdeb
Jesus ax gunabdiidxdeb laany:

—Maistri, ¢guc bdzinbiu ruc?

26Jesus cuaibny:

—Nare nanpaca dec laat rguliilyti nare, per gati
pur ni gunatit de milagri ni runa sino que pur ni
bquiinti axt bialti. 27 Quit guntit purzi pur comid ni
rragac sino que gulgaany pur comid ni quit chiuti
dxi ira par gapti guelnabany par chazy cun Dios.
Te pur laaniy na ni rguaad Bniety ni bxiaald Dios
lo guichliu pur ni abcuabee Dios laany.

28 Chiyru gunabdiidxdeb laany:

—¢Xa xXquel riadld idxanni par chalee idxanni de
ni rcaaz Dios idxanni?

29Jesus ax cuaibny lodeb:

—Nircaaz Dios gunti na dec chaldilaazti Bniety
ni bxiaaldny lo guichliu.

30Laadeb ax raipdeb laany:

—¢Xi iliuubiu dunni par choldilaazni laabiu ne
xi de milagri runbiu? 31 De to xpingul gulalni
bquiindeb mana chi guzuguaadeb nez lo yiubiz
rut quit tu rbezti, zecqui ni rnii lo xquiits Dios

dec bdeedny laadeb guechtily xte llayabaa par
bquiindeb.

32 Chiyru raipy Jesus laadeb:

—Nare rguixtiia lot dec gati Moisésti na ni
bniidx guechtily xte llayabaa sino que Xtada Dios
nd ni rguaad guechtilpac ni z4 llayabaa. 33 Te
pur guechtily ni rguaad Dios laaniy beedny desde
llayabaa ax rguaadny guelnabdany bniety guichliu.

34 Chiy raipdeb laany:

—Dad, quit cuezti iguaadbiu dunni guechtilqui.

35Jesus ax raipy laadeb:

—Nareniy guechtily ni rguaad guelnabany. Ne
elqui ni gueed cun nare quit chuuti dxi ildiaanbi.
Ziyza ni chaldilaaz nare quit chuuti dxi idxab nis.
36 Per cun zec ni aguniia laat, masqui agundt nare
ne nicli quit reldilaazti naa. 37 Irate de ni abniidx
Xtada naa, zeeddeb cun nare. Ne tutix de ni
gueed cun naa, quit chuuti dxi cuelaazadeb. 38 Te
pur nare zelda desdi llayabaa par zedgania zec ni
rcaaz Xtada ni bxiaald naa, gati par guntia zec ni
nd xgaba. 39 Ne Xtada ni bxiaald nare, ni rcaazny
nda dec irate de ni abniidxny naa nic tubydeb quit
itifluntia sino que isbaniadeb chi idziny dxi. 40 Te
pur Xtada Dios rcaazny dec irate de ni sigueld
chaldilaaz Lliinny gapdeb guelnabany par chazy
cun laany. Ne nare sbaniadeb chi idziny dxi.

41 De diidxqui baany guzulo rniya de biny Is-
raelqui Jesus pur ni guniiny: “Nare naa guechtily
ni biat llayabaa.” 42 Ax guniideb:

—¢Ta gati laabiy Jesus, llingaan Gusé? Dunni
rdxambeen xtadbi cun xnanbi. Ne, ;xilesani rniib
dec biatbi llayabaa?

43 Chiyru raipy Jesus laadeb:

—~Gulsaan ni rniyat nare lo saat. 44 Dios nd ni
bxiaald nare ne, ;tulesa chalee gueed cun naa be-
lati gati pur Xtada Dios zéedbi? Ne nare sbaniab chi
idziny dxi. 45 Lo libri ni bcuaa de profet xte Dios
rnii: “Dios seedny irate bniety.” Pur ningui, irate
de ni rcuadiag xtiidxny ne bseeddeb ni bliuuny
laadeb, laadeb zeeddeb cun nare.

46 Ruteete gady tu iniati Dios. Quesoltisy ni bxi-
aaldnylo guichliuré aguna laany. 47 Ne rguixteldia
lot dec elqui ni reldilaaz, laab anapbi guelnabany
par chazy nez lo Dios. 48 Nare naa guechtily
ni rguaad guelnabdny. 49 De to xpingul gulalti
bquiindeb mana nez lo yiubiz rut quit tu rbezti,
per masqui ziy gutiacdeb. 50 Per nare caniia laat
pur guechtily ni z4 llayabaa, ax bniety ni rquiinni
quit gatytib. 51 Ne nareniy guechtilbany ni biat
llayabaa. Elqui ni iquiiny guechtilré, zbanybi par
chazy nez lo Dios. Guechtily ni rdeeda né lagac
xcuerpa. Nare ideedani pur guelnabany xte bni-
ety guichliu.

52 Chiy de biny Israelqui guzulo raipdeb saadeb:

—¢XO0lesa chalee iniidxbi xcuerpib iquiinni?

53Jesus ax raipy laadeb:

—Nare rguixteldia lot dec belati laat quit iqui-
inti Xcuerpi Bniety ni bxiaald Dios ne ziyza bel
quit guéet riny xtenny, laat quit gaptit guelnabany.
54Per elqui ni iquiiny Xcuerpa ne guéeb riny xtena,
zapbi guelnabany par chazy cun Dios. Ne nare
sbdniab chi idziny dxi. 55 Te pur ni ndpacni xcuerpa
na comid, chiy riny xtena nd ni guée bniety. 56 Ax
elqui ni rquiiny xcuerpa ne réeb riny xtena, laab

arbeznéb naa, chiy naa arbezniab. 57 Xtada Dios ni
bxiaald nare napny guelnabdany, ne nare nabdnia
pur laany. Ziytiziaczaquiy ni rquiiny xcuerpa
zapbi guelnabany nez lo Dios pur naa. 58 Nare
caniia pur guechtily ni za llayabaa. Ne guechtilré
quit natini zec mana ni bquiiny de to xpingul gu-
lalti te pur laadeb masqui bquiindeb mandaqui per
gutiacdeb. Per elqui ni iquiiny guechtilré, zapbi
guelnabany par chazy cun Dios.

59 Ziy xquel bseed Jesus de bniety laniudoo Ca-
pernaum.

60 Chi bialo bindiagdeb ni bseedny laadeb, zieny
de bniety ni zanald Jesus guniideb:

—Quesentiand nagan par gacbeen xi zelo xti-
idxny. ¢Tulesa chalee gun cuend ni rniiny?

61Chi gucbee Jesus xi caniideb, ax gunabdiidxny
laadeb:

—¢Ta racnat pur de xtiidxa? 62 ;Xddxaza xquel
gunti belati iniat Bniety ni bxiaald Dios yaaipny
rut gulezny gulo? 63 Quesoltisy pur Spiritu Sant
rap bniety guelnabany par chazy, gati purti nirlilo
bniety gunbi xlat ni chaldilaazbi. Ne anre pur
Spiritu Sant zéed de diidx ni aguniia laat, pur de
diidxqui ax rdp bniety guelnabanyqui. 64 Per laat
zeczi nuuru de ni gady chaldilaazti.

Jesus guniiny ziy pur ni nanchuuny desde gulo
tu de quit reldilaaz, ne td gun entriagu laany, 65 ax
raipzacny laadeb:

—Pur ningui guniia laat dec ruteete quit tu
chaleeti gueed cun nare belati gati pur Xtada Dios
Zéedbi.

66 Desdi chiy zieny de bniety ni guzanald Jesus
gulelaazgacdebny ax aquitru cuandzanétidebny.
67 Chiyru raipy Jesus irate tsibtiop xpinny:

—¢:Tané laat rcaazti chiat?

68 Per Simo6ny Bed cuaibbi lony:

—Dad, per, ¢tulesa chonan? Ne de xtiidxbiu na
ni zedné guelnabdny par chazy cun Dios. % Dunni
abioldilaazni ne nanzacni dec laabiu nabiu Crist,
Lliin Dios ni nabéany.

70 Chiy raipy Jesus laadeb:

—Masqui nare guliaa irate tsibtiopti, per nuu-
gac tubyti ni né tuby bindxab.

71Jesus guniiny ziy pur Judas, llingaan Simdny
Iscariote, te pur Judasqui na ni baany entriagu
laany masqui tuby xpiniacny laab.

7

! Chiguld ax cuandza Jesus nez Galilea. Quit
rcaaztiny suguaany nez Judea pur ni caguiily de
biny Israel laany nezqui par quinxudebny. 2 Per
cun azeddzingax lani ni rbez de bniety ldani de
ranch par tuxman, niy nd tuby lani ni run de
bniety Israel, 3 ax raipy de bets Jesus laany:

—Quebdiia, quegtlie nez Judea, te par inidza de
Xpinniu ni nuu nezqui de milagri ni runu. 4 Te
pur chi rcaaz bniety gacbee bniety de cos ni runbi
quit nati par gunbini xgaats. Anre zec ni runu de
milagri, baanni nez lo ira bniety.

5 De bets Jesus guniideb ziy te pur nicli laadeb
quit reldilaazdeb laany. 6 Chiyru raipy Jesus
laadeb:

—Zeczi gady idziny horti xtena, per par
laat hortisy nd gien. 7 Laat quit xo idxichnéti

binguichliu laat. Per nare rdxichnédeb naa pur
rguixtiia lodeb dec mal na ni rundeb. 8 Gulchia
lani, te nare quitga chdaatia te pur gady idziny horti
ni chaa.

9 Chi gulull raipny laadeb ziy, ax biianacny
Galilea.

10 Después deni zé de bets Jesus, chiyru zény
laniqui, par quit tu gacbee dec nény zé. 11 Per nuu
de biny Israel ni rguiily laany lo laniqui, rniideb:

—¢Cundxa bnietqui?

12 De 1o ira bniety guilliu ni giie laniqui, iralote
rniideb pur Jesus. Nuudeb rniideb: “Glien nany”,
per nuuzadeb rniideb: “Quit natiny giien sino que
runny engany bniety.”

13 Per ruteete quit tu nizeetti laany nez lo irate
bniety pur ni rdxibdeb de gurtisy Israel.

14 Chi guc iruldti xman ni cayac laniqui, Jesus
biiuny ldani yudoroo xte Jerusalén ax guzulo
caseedny de bniety. 15 Chiy de biny Israel rdx-
alodeb, rniideb:

—¢Xdadxaza guc cuenzi zieny ni nanbine nicli quit
bseedbi?

16 Chiyru raipy Jesus laadeb:

—~Gati ldani quiaiztia zéed ni caseeda laat sino
que laani zéedni pur Dios ni bxiaald nare. 17 Belati
nuu ni rcaaz ibany ne gunbi zec ni rcaaz Dios, laab
zacbeeb la ldani quiazia zéed ni caseeda laat o la
pur Dios zéedni. 18 Elqui nirseed purzi zec nirlilob,
laab runbi ziy par gap bniety didxdoo laab. Per
bniety ni mazru run pur gap de bniety didxdoo
Dios ni bxiaald laab, ax rniib ni né didxldi ne quit
Xi dixuti rguiilybi.

19°Anre masqui bsanné Moisés laat ley, per nic
tubyti quit runti zec ni rnii ley. Ne, ;xinii rcaazti
quinxut naa?

20 De binqui cuaibdeb lony:

—Bindxabdxaza nuu ldaniu. ¢Tulesa rcaaz
quinxu liu?

217esus ax raipy laadeb:

—Purlesa tuby milagri ni baania xipal rdxalot.
22 Ne laat gunabee Moiseés laat dec chuu seny irate
bniety nguiu (masqui gati pur Moisésti ruu bniety
senyqui sino que agac run de to xpingul gulalti
ziy) ax laat rguut seny bniety masqui dxinirzilaaz
bniety. 23 Anre belati par quit isaclot ley ni bsanné
Moisés laat ax rguut seny bniety masqui dxi ni
rzilaaz bniety, ¢xinii ningui rdxichnét nare pur
ni bsiaca tuby bniety racxu dxi ni rzilaaz bniety?
24 Quitru runti mal xgab purzi pur ni rguiaat run
bniety sino que gulgacbezaacllga par gacbheet la
cayunbi zec ni riald.

25 Chiy tuby tiop de biny Jerusalén guzulo rnab-
didxsaadeb:

—¢Ta gati bnietreniy caguiilydeb par quinxudeb?
26 Ne anre abcanii nez lo binguidx ne ruteete quit
Xiraiptilaab. ¢Ladxa agleldilaaz de gurtisy declaab
nab Crist? 27 Per dunni nanchuun cali zab. Ne chi
gueed Crist quitlli tu gacbee cali nez zany.

28 Chi bindiag Jesus ziy lalzi ni caseedny de bni-
ety laani yudoroo xte Jerusalén, ax guniiny diip:

—Laat rniit dec rumbeet naa ne nanzacti cali
zaa. Per gulgacbee dec quit zeldtia pur lagac naa
sino que nare zelda pur ni na mermerpac. Ne laat
quit rumbeetitny. 29 Nare rumbiiany pur ni zelda
desde rut rbezny, ne laazacny bxiaaldny naa.

30Chi bindiagdeb ziy rcaazdeb ninaazdeb Jesus.
Per quit tu ninaazti laany pur ni gady gald horti xi
gunnédeb laany. 31 De lo bniety guilliu ni zuguaa
ruy zieny de ni gueldilaaz laany, ax guniideb:

—~Chi gueed Crist, ¢tatix mazru zieny de milagri
gunny que bnietqui?

32 De fariseu bindiagdeb ni rnii de bniety pur
Jesus. Ax laadeb ne de bxoz ni rnabee bxiaalddeb
de ni rcualo ruu yudoo Jerusalénqui par inaazdeb
Jesus. 33 Chiy gunii Jesus:

—Tuby tiop dxizy nd ni suguania laat ax ayaic-
quia rut rbez ni bxiaald nare. 34 Laat sguliilyti naa

per quit idxialtit naa, te pur quit Xxo gueedtit rut
cueza.
35De biny Israelqui guzulo rnabdidxsaadeb:

—¢Calidxaza chiab ningui quit xo idxialnib?
¢Tatix zeb nez rut rbez de bniety Israel lo de bniety
ni quit na bniety Israel par iliuub axt de ni quit
nd bniety Israel? 36 ;Xidxaza zelo ni guniib dec
sgulilyti naa per quit idxialtit naa, te pur quit xo
gueedtit rut cueza?

37 Lultmi dxi laniqui nd dxiroorupac, ax dxiqui
glezuldi Jesus chiy guniiny diip:

—Belati nuu ni rdxa nis gueedbi cun naa te
guéebni. 38 Te pur elqui ni reldilaaz nare, ax zec
ni rnii lo xquiits Dios laani lazdoob zachy nis ni
rguaad guelnabany.

39 Chi gunii Jesus ziy, zelo xtiidxny dec irate de
ni chaldilaaz laany sbeznédeb Spiritu Sant, te pur
chiy zeczi gady gueedti Spiritu Sant pur ni gady
cuezti Jesus rut canabeeny.

40 Zieny de bniety chi bindiagdeb ni gunii Jesus
ax guniideb:

—Didxldiquiy dec bnietquiy nd profet ni na par
gueed.

41 Stuudxdeb ax gunii:

—Bnietquiy Crist.

Per stuudxdeb gunii:

—Gati Cristtilaab te pur gati nez Galileati nd par
idiacédny. 42 Lo xquiits Dios rnii dec lo xfamily rey
David idiaca Crist, ne Belénza na par galny, lagac
ladx rey David.

43 Ziy xquel guc parzi beldcuaarul guc bniety
pur causi Jesus. 44 Zieny de ni rcaaz niseegu laany
per quit tu riallti ninaaz laany.

45 Chiyru de ni rcualo ruu yudoo Jerusalénqui
biecquideb par rut zuguaa de fariseu cun de bxoz
ni rnabee. Ax raipdeb laadeb:

—¢Xinii quit niadnétbi?

46 Chiy cuaby de ni rcualo ruu yudooqui:

—iGady chuuti dxi guiee tuby bniety diidx zec ni
rueeb diidx!

47 Ax raipy de fariseuqui laadeb:

—¢Ta néza laat absaanti racti engany? 48 ;Tatix
nuu tu de gurtisy xtenni o de fariseuza ni
agleldilaaz laab? 49 ¢Ta quit ganti dec zieny de
binqui abnity lo Dios pur ni quit gandeb ley?

50 Per fariseu ni 14 Nicodemo ni giietixlo Jesus
tuby guxin, laab guniib:

51T ey xtennirnii dec quit chaleeti iniin xi cas-
tigu ridld tuby bniety anste ni guindiagni xtiidxbi
par chalee gacbeen ctn ni baanbi.

52 Chiy cuaibdeb:

—¢Ta néza lid nuu xlad de biny Galilea?
Bsedzaac lo xquiits Dios canioo ne zacbeecu
dec nic tuby profet quit zati Galilea.

53 Chiyru bdiiadeb ax ziadeb liz lizdeb.

1Per Jesus zégacny laani dany Olivos. 2 Chiyru chi
bragueel biecquiny yudoroo xte Jerusalén stuby
ne zieny de bniety bdxasaa rut zuguaany. Chiyru
guzubny ax guzulo caseedny laadeb. 3 Chiy de
maistri ni nan ley cun de fariseu glienédeb tuby
gunaa ni bgané tuby nguiu, ax bsuguaadeb laab
glay de bnietqui. 4 Chiy raipdeb Jesus:

—Maistri, gunaaré bganéb tuby nguiu lo hech-
pac. 5 Ne ley ni bsanné Moisés dunni rnii dec saa
de gunaac nd par gatybi cun guia. Laabiu, ¢xi
rniibiu?

6 Laadeb gunabdiidxdeb laany ziy par dun xi
iniiny par chalee chuu nez xi icuaquiadebny. Per
Jesus bsabquiagacny ax guzulo cacuaany lo yiu
cun xcuanaany. ’ Per cun laadeb glielaaru gunab-
diidxdebny ax guzubzaacny, chiy raipny laadeb:

—Tutix tubyti ni gady gunti duld, nidoote laab
icuaab guia gunaac.

8 Ax gubii bsabquiany stuby ne giielaaru bcuaany
lo yiu. 9De biny ni giiené gunaaqui nez lo Jesus, chi
bindiagdeb ni guniiny ax guzulo zégac tubyga pur
tubygadeb desdi mazru bingul axtqui brateecdeb.
Bsdanacdeb gunaaizqui cun Jesus nez lo de bni-
ety ni zuguanény ruy. 10 Chiyru guzubzaacny ax
raipny gunaaqui:

—¢Cun de ni bedné liu? ¢Ta nic tubydeb quit xi
bannéti lia?

11 Laab ax cuaibbi:

—Ruteete, Dad.

Chiy raipy Jesus laab:

—Nicliza nare quit Xi gunnétia liu. Anre quegue
ne quitru chalaa gunu duld.

12 Chiyru gubii caniné Jesus de bniety ni
zuguanény ruy raipny laadeb:

—Nare naa bieeny par bniety guichliu. Ne
ni icuadiag xtiidxa zapbi guelrieny xa gaadbi
guelnabany nez lo Dios, ne quit chuuti dxi icay
xquelrienbi.

13De fariseu ax raipy laany:

—Liu lagac pur liu rniiu ax quit xi sacti xtiidxu.

14 Chiy raipy Jesus laadeb:

—Sac xtiidxa masqui lagac nare caniia pur naa.
Te pur nanna cali nez zelda ne caliza nez chaa.

Per laat nic rsonti cali nez zelda ne cali nez chaa.
15 Laat rniit pur bmety zec ni na Xgabu Per nare

quit tu purti rniia. 16 Ne belza iniia pur bniety,
ni iniia nd didxldi. Te pur quit iniitia zec ni na
xgaba sino que néza Xtada ni bxiaald nare nan dec
didxldi nd ni iniia. 17 Ne lo ley xtenti rniiza dec
chi nuu tiop testigu ni rnii tubylote ax didxldic na
ni rniideb. 18 Anre, lagac nare naa tuby testigu
xtena, chiy Xtada ni bxiaald nare laany nany stuby
testigu.

19Laadeb ax gunabdiidxdeb laany:

—¢Cunlli xtadu dxa?

Jesus cuaibny:

—Laat quit rumbeetit naa, nicliza Xtada. Te pur
belrulati rumbeet nare ziyza rumbeet Xtada.

20 Ziy xquel gunii Jesus lalzi ni caseedny laadeb
laniudoroo xte Jerusalén nez rut zu de alcancia ni
ruu gun. Per quit tu ninaazti laany, pur ni gady
idziny horti ni igdany.

21Ne ziyza raipny laadeb:

—Deni azaa, laat sguliilyti nare, per zatynét de
xtuldti. Te pur rut chda, laat quit xo gueedtit.

22 Chiy gunii de bniety Israelqui:

—¢Ladxa lagac laab quinxub laab, ningui rniib
dec quit xo chootin rut chiab?

23 Chiyru raipy Jesus laadeb:

—Laat biny niguétqui laat, per nare nez yaa
zelda. Ne binguichliuza laat, per nare gati lo
guichliutic zaa. 24 Pur ningui guniia laat dec zatyti
cun de xtuldti. Te pur belati quit reldilaazti dec
nareniy naa ni naa ax zatynét de xtuldti.

25 Laadeb ax gunabdiidxdeb laany:

—¢Tulza liu dxa?

Chiy cuaby Jesus lodeb:

—Xill guniia laat desde gulo? 26 Zienzi ni napa
iseeda laat ne ni iniizaca pur laat. Per anre ni
cayapia binguichliu né ni rindiaga rnii ni bxiaald
nare, ne ni rniiny né didxldi.

27 Per laadeb quit gucbeetideb dec pur Diosiy
rniiny. 28 Pur ningui raipny laadeb:

—Chi abaanti zec ni rcaazti cun Bniety ni bxi-
aald Dios, chiyru gacbeet dec nareniy naa ni naa.
Ne xiteete quit runtia pur xgabzia sino que nare
rniia ni abliuu Dios naa. 29 Te pur ni bxiaald nare
any zuguané naa. Ne gady chuuti dxi cuelaazny
naa pur ni runa purzi de ni rdxalaazny.

30 Chi gulull gunii Jesus ziy, zieny bniety
gleldilaaz laany.

31 Ax raipy Jesus de bniety Israel ni agleldilaaz
laany:

—Belati laat chalaa gunti cuend ne icuadiagti
xtiidxa ax xpincaa laat. 32 Ne zumbeezacti cin ni
nd didxldi, chiy pur didxldiqui ax quit natit esclav.

33Laadeb cuaibdeb:

—Dunni ziopni lo xfamily to Abraham, ne gady
chuuti dxi gacni esclav. ¢Xinii rniibiu dunni dec
aquitru gactin esclav?

34 Chiy raipy Jesus laadeb:

—Nare rguixteldia lot dec irate de ni run duld,
laadebnéadeb esclav xte duld. 35Ne tuby esclav quit
chaleeti inabeeb liz xlambi, per llingaan xlambi
zelee inabee. 36 Pur ningui belati llingaanbi ilda
laat, chiyru aquitru ndtit esclav. 37 Ndnca dec
lo xfamily to Abraham zéedti. Per laat rcaazti
quinxut naa pur ni quit rdxalaazti xtiidxa. 38 Nare
rniia laat ni abliuu Xtada naa, per laat runacti zec
ni rnii xtadti gunti.

39Laadeb ax cuaibdeb:

—Xtadni rac to Abraham.

Chiy raipy Jesus laadeb:

—Belrulati lliin to Abraham laat, zunti zec ni
baanbi. 40 Per ziy masqui aguniia laat didxldi zec
ni abliuu Diosni naa, laat rcaazti quinxut nare. Ne
to Abraham quit niiuti dxi niunbi zeec. 41 Per laat
runti zecac ni run xtadti.

Laadeb ax raipdeb laany:

—Dunni quitru tu lliinti dunni. Tubyzi Dios rac
Xtadni.

42 Chiy cuaby Jesus lodeb:

—Belrulati guldit Dios rac xtadti, scaazti nare
te pur laany zelda lo guichliu. Quit zeldtia pur
lagac nare sino que Dios bxiaald naa. 43 Ne quit
racbeetitnirniialaat, purni quitrcaaztiicuadiagti

xtiidxa. 44 Ni rac xtadti nd bindxab. AX runti zec
ni rcaaz bindxab gunti. Ne desdi gulo rdxalaaz

bindxab quinxusaa bniety. Gady chuuti dxi su-
tipnéb didxldi pur ni quit rueetib ni na didxldi.
Chi rueeb dixu nicli quit xi rziienbi te pur laabiy
bindixu ne laazacbiy xtad dixu. 45 Per cun nare
rniia laat purzi didxldi, ax laat quit reldilaaztit
naa. 46 ;Tu laat zelee inii dec nare nuu xi duld
abaania? Ne belati didxldi nd ni caniia, ¢xinii
quit reldilaazti naa? 47 Bniety ni nd xpiny Dios,
rcuadiagbi xtiidx Dios. Per laat gati xpiny Diosti
laat, niyla quit rcuadiagti xtiidxa.

48 Chiyru raipy de biny Israelqui laany:

—Didxldiquiy nirniin dec bindxab nuu ldaniune
biny Samaritanza liu.

49 Jesus cuaibny:

—~Gatlli bindxabti nuu ldania sino que nare cazu-
uba xtiidx Xtada, per laat purzi mal diidx rniit pur
naa. 59 Nare quit rguiilytia gap bniety didxdoo naa
masqui nuu ni rcaaz dec gap bniety didxdoo nare
ne laany nd ni runny guelgurtisy. >1 Rguixteldialot
dectutix niicuadiag xtiidxa, quit chuuti dxi gatybi.

52 Chiy raipy de biny Israel laany:

—Anru agucbeldin dec bindxabquipac nuu
ldaniu. Abraham ne irate de profet gutydeb. Ne liu
rniilesacu: “Tutix ni icuadiag xtiidxa quit chuuti
dxi gatybi.” 53 ;Tatix mazru sacu que to xpingulni
Abraham? Laab gutybi ne ziyza guty de profet.
Ne liu, ¢xalesa rliloo liu?

>4Jesus ax cuaibny lodeb:

—Belati lagac nare izubyaa naa, Xiteete sacti ni
rniia pur naa. Per ni rzubyaa nare na Xtada,

lagac Dios ni rniit na Xtiosti. 35 Laat quit rum-
beetitny, per nare rumbiiany. Ne belati iniia laat
dec quit rumbeetiany, ax andgaca tuby bindixu
zecac laat. Per nare rumbiiany ne rcuadiagzaca
xtiidxny. 56 To xpingulti Abraham guzaclaazbi pur
niinidb dxi ni guelda. Ne chi gundbni ax mastecru
guzaclaazbi.

57 Chiy raipy de biny Israelqui laany:

—Nicli gady chuu cincuent iz, ne rniilesacu dec
gunoo Abraham.

58JesUs ax guniiny:

—Rguixtiia lot dec nare agac nabdnia desde
anste ni chiu Abraham.

59 Chiy bldesdeb guia par nicuaadeb Jesus. Per
laany gulaazgacny glay bniety ax gudeedny glay-
deb bdiiany laniudoo, chiyru zégacny.

9

1 Chi cadeed Jesus tuby lat, ax gundny tuby
bniety nguiu ni na ciagu desdi chi gulbi. 2 Chiy
gunabdiidx de xpinny laany:

—Maistri, ¢xinii nd bnietqui ciagu desde chi
gulbi? ¢Ta pur xtuld xtadbi cun xnanbi, o pur
xtuldquipachi?

3Jesus raipny laadeb:

—Laab quit ndatib ciagu pur xtuldbi, o pur
xtuldza xtadbi o xnanbi. Nindpacni,laab nab ciagu
par chalee inid bniety guelrnabee xte Dios pur
milagrini gunny cunlaab. 4 Anrelalzi nuuru tiamp
nd par idxanni zec ni gunii ni bxiaald nare, te pur
azedyalo tiampqui. > Ne lalzi zuguaa lo guichliuré,
nare naa bieeny par bniety guichliu.

6 Chi gulull gunii Jesus ziy, btiuxinny lo yiu, ax
baanny bany cun xinny par gudaaibny ruu bslo
ciaguqui. 7 Chiy raipny laab:

—Quegtetibylo ruu tanc ni 14 Siloé (Siloé zelo ni
bxiaald).

Chiyru guetibylo bnietqui, ne chi biecquibi ari-
anlob. 8 Chiy de xvecinbi cunru de bniety ni nén
dec laab rguiinbi gun, guniideb:

—¢Ta gati bnietquiy ni rzub rguiin gun?

9Nuudeb rniideb:

—Laalabiy.

Nuuzadeb rniideb:

—Gatlli laatibiy, rliuuzybi ziy.

Per bnietqui ax guniib:

—Narelay.

10 Chiyru gunabdiidxdeb laab:

—¢Xaza guc guzulo rianloo dxa?

11 Laab cuaibbi:

—Ady bniety ni 14 Jesus baany bany ax
gudaaibbini ruu bsluaa chiy guniib nare:
“Quegtietibylo ruu tanc ni 14 Siloé.” Chiyru guaa
ne chi gulull gudibyluaa ax arianluaa.

12 Ax raipdeb laab:

—¢Cunllib dxa?

Laab cuaibbi:

—~Quit gantia.

13 Chiyru giienédeb laab nez lo de fariseu 14 te
pur dxi ni baany Jesus bany par guzulo rianlob,
dxiqui guc dxi ni rzilaaz bniety. 15 Chiy gunabdi-
idx de fariseuquilaab xa xquel guc guzulo rianlob.

Ax raipbilaadeb:

—Bnietqui gudaaiby bany ruu bsluaa, chiyru
gletibyluaa. Anre ax arianluaa.

16 Chiy nuu de fariseuqui guniideb:

—Ni bsiac bsloo gati xpiny Diosti laab, niyla quit
rapbi didxdoo dxi ni rzilaaz bniety.

Per stuudxdeb gunii:

—¢XO0lesa chalee gunbi de milagric belati binduld
laab?

Iralozy xquel guniideb 17 parzi gubii gunabdi-
idxdeb bniety ni guc ciaguqui:

—An ni absiacbi bsloo, ¢xi rniiu pur laab?

Laab guniib:

—Nare rniia dec laab nab tuby profet.

18 Per de bniety Israelqui quit reldilaaztideb dec
guchi ciagu ne anre arianlob. Chiy ax guridxdeb
xtadbi cun xnanbi 19 par gunabdiidxdeb laadeb:

—¢Ta bnietréniy rac llingaanti ni rniit quit rian-
loti desdi chi gulbi? Anre, ¢xall guc guzulo rianlob?

20 Chiy cuaby xtadbi cun xnanbi:

—Dunni nédnni dec llingaannib ne nanzacni dec
desde chi gulbi quit rianlotib. 21 Per quit gantin xa
xquel guc guzulo rianlob, nicza quit gantin tu bsiac
bslob. Gulnabdiidxguibtib andb bnietroo. Azelee
iniib laaguibti xa guc.

22Xtadbi cun xnanbi guniideb ziy pur rdxibdeb,
te pur abiian diidx tutix ni inii dec Jesus né Crist,
aquitru isaantideb yiiub yudoo. 23 Ningui, gunii
xtadbi cun xnanbi: “Gulnabdiidxguibtib anab bni-
etroo.”

24 Chiyru gubii guridxdeb bniety ni guc ciaguqui
ax raipdeb laab:

—Gunii didxldi. Te pur dunni nanni dec binduld
nd ni bsiac liu.

25 Chiy cuaby bnietqui:

—Nare quit gantia la binduld laab o la gati
binduld laab. Loctisy ni ndnna na dec nare guca
ciagu ne anre arianluaa.

26 Chiy gubii gunabdiidxdeb laab:

—¢Xa Xquel bannéb liu? ;Xa baanbi par gielee

bianloo? _
27Laab cuaibbi: _ .
—Aguniia laat irate ne laat quit reldilaaztit

nare. ¢Xinii rcaazti ibii iniia laat xa baanbi? O, ;ta
né laat arcaazti gacti xpinbi?

28 Chiyru gudildnédeb laab raipdeb laab:

—Liu bel noo xpinbi, per dunni xpiny Moisés
dunni 29 te pur dunni nanni dec Dios guninény
Moisés. Per bnietqui nicli quit ganni cali nez
zéedbi.

30 Chiy raipy bnietqui laadeb:

—iAxiza zacru! Laat quit gantit cali zab, per pur
laab arianluaa. 31 Dunni nanchuun dec Dios quit
runtiny cuend xtiidx de binduld sino que laany
runny cuend xtiidx de ni rcuadiag xtiidxny, de ni
run zec ni rcaazny. 32 Gady chuuti dxi guindiagni
idiaca tuby ni ixal bslo tuby bniety ni quit rianlo
desdi chi gulbi. 33 Anre belati gati pur Dios zéed
bnietqui, laab Xiteete quit nialeeti niunbi.

34 Chiyru raipdeb laab:

—¢Ta litlesacu ni gulniu duld guedliuu dunni?

Ax guléedeb laab.

35 Chi gucbee Jesus xa gudeedbi ax chi bdxdany
laab raipny laab:

—¢Tareldilaazu Bniety ni bxiaald Dios?

36 Chiy cuaibbi:

—Dad, guniibiu nare tungui te chaldilaazab.

37]Jesus cuaibny:

—Liu agunoony. Ne laaniy caniné liu.

38 Bnietqui guzullibbi, ax guniib:

—Reldilaazla laabiu, Dad.

39 Chiyru gunii Jesus:

—Nare belda lo guichliuré ne pur naa zianlo
de ni quit rianlo, chiy de ni rianlo aquitru yian-
lotideb.

40 De fariseu ni zuguané laany, chi bindiagdeb
ziy ax guniideb:

—¢Tatix né dunni quit rianlon?

41 Chiy raipy Jesus laadeb:

—Belrulati quit nianlot quit xi duldti napti, per
ziy laat rniit dec rianlot.

10

1 Rguixtiia lot dec elqui ni quit riiu nez ruu
xcurraly lliily, ni riiu irinqui lat, laab nab tuby
gubaan. 2 Per ni riiu nez ruu xcurralydem laabiy
xpastordem 3 ax rxal ni rcualo ruu xcurralydem
par riiu pastorqui. Ne chi rbidx pastorqui tubyga
pur tubygadem, laadem rumbeetegacdem rseeb
axrbéebdemldani gurraly. 4 Ne chi abdiia iratedem
ax rzaniidybi lodem ne laadem rzanalddem laab
pur ni rumbeedem rseeb. > Per quit rzanaldtidem
tuby ni quit rumbeedem sino que rlluuiniacdem
lob, pur ni quit rumbeedem rsee de ni quit rum-
beedem.

6Deni gunii Jesus ziy, laadeb quit gucbeetideb xi
zelo ni guniiny.

7Chiy gublii raipy Jesus laadeb:

—Rguixteldia lot nare naa zec ruu puert rut riiu
delliily. 8 Neirate de nibeed anste ni gueldalaadeb
nadeb zec de gubaan. Per de ni rcuadiag xtiidxa

quit baantideb cuend laadeb. o Nare naa zec tuby
puert, ne ni yiiu ruu puertqui zapbi perdén ax
azelee yiiub ne idiiab zecqui tuby lliily ax rdxialmi
ni rom.

10°Gubaan zéedtiziy par cllaaniy 0 quinxuy o init-
loy nircaaziy. Per nare zelda par gapti guelnabany
ne par gaptini zecpaczaxnarul. 11 Nare naa pastor
glen, ne tuby pastor giien axt guelnabany xtenbi
sdeedbi pur de lliily. 12 Per ni run dziiny purzi mily,
chi rnidb zéed begu rlluuiniachi, rbelaazgacbi de
lliily pur ni gati pastortipac laab ne pur gati xten-
tibdem. AX rbinuu beguqui de lliily ne iranezte
rriichdem. 13 Laab rbelaazgacbidem, te pur purzi
mily cayunbi dziinré ax quit xi rialdtib pur de lliily.

14-15 °Nare naa pastor giien. Ne zec ni rum-
bee Xtada nare ziyza rumbeezacany. Ne ziyza
rumbeezaca de xiilia chiy laadem rumbeezacdem
nare. Ax axt guelnabany xtena sdeeda pur laa-
dem. 16 Ziyza napzaca stuby cuaa de lliily ni
quit nuuti ldani gurralyré ax rquiiny guedniadem.
Ne laadem scuadiagdem xtiidxa par idxasaa irop
cuaadem, gacdem tubyzi gurraly ne tubyzi pastor.

17>Xtada Dios rcaazny naa pur ni rdeeda nare
gatia par ibii ibdnia stuby. 18 Ruteete quit tu
chaleeti quinxu nare belati nare quit isaana. Per
naa napa guelrnabee par isaana gatia ne par ibii
ibania stuby, te pur niy nd guelrnabee ni abniidx
Xtada Dios naa.

19 Chi bindiag de bniety Israel de diidxré, ax

gucdeb tiop cuaa. 20 Ziendeb rnii:

—¢Xinii runti cuendbi? Ne laab bindxab nuu
ldanbi ne racza quiab.

21 Per stuudxdeb rnii:

—Nic tuby ni nuu bindxab ldanni quit X0 iniiti
zec ni rniib. ¢Tatix zelee ixal tuby bindxab bslo de
ni quit rianlo?

22 Laani de dxiqui baandeb tuby lani ni rundeb
gazubizte par yudoroo xte Jerusalén. Ne tiampde-
qui nd tiamp xte guelnald. 23 Chiy deni zuguaa
Jesus laani yudoroo xte Jerusalén, chi candzany
nez laani curdor ni rniideb curdor xte Salomon,
24 ax gubinuu de bniety Israel laany, raipdebny:

—¢GUcti quixteebiu tupacza laabiu? Gunildibiu
belati laabiuy Crist.

25 Chiy cuaby Jesus lodeb:

—Agudixtiia lot per laat quit reldilaaztit nare.
Ne de cos ni runa cun guelrnabee xte Xtada Dios,
gleldi rieny td nare. 26 Per laat quit reldilaaztit,
pur ni gati de xiiltia laat. 27 De ni nd par naa, rum-
beedeb rsiia, ne nare rumbiiadeb ax rzanalddeb
naa. 28 Nare rdeedadeb guelnabdny par chazy,
ne quit chuuti dxi nitlodeb, nicza quit tu idzicati
laadebluaa. 29Te pur Xtada laany bniidxnylaadeb
nare ne laany mazru guroo guelrnabee napny lo
irate, ax quit tu chaleeti idzica laadeb lo Xtada.
30 Nare ne Xtada Dios tubyzi nan.

31Chiy de biny Israelqui bldesdeb guia par nigu-
inxudeb Jesus. 32 Per laany raipny laadeb:

—Pur guelrnabee xte Xtada zienzi de cos gien
abaania nez lot. Anre, ¢cindxa de lo ira de cosqui
quinxut nare?

33 Ax cuaby de biny Israelqui:

—Gatlli pur de cos giienti ni abaaniu idinxun
liv. Dunni idinxun liu pur ni rsacloo Dios. Te pur
binguichliuzy liu ne runlesacu liu zecac Dios.

34 Chiyru raipy Jesus laadeb:

—Loley xtenti rnii: “Nare guniia dec laat nat de
dios.” 35 Dunni nanni dec gati dixuti na ni ca lo
xquiits Dios, ne laany gulelany de dios de bniety
ni guninény, de ni gup guelrnabee lo de bniety
Israel. 36 Anre, ¢xinii rniit dec rsacluaany pur ni
guniia dec nare naa Lliin Dios? Ne laany gulecany
nare par bxiaaldny naa lo guichliu. 37 Belati quit
cayuna zec ni rnii Xtada, quit chaldilaaztit nare.
38 Per belati cayuna zec ni rniiny, masqui quit
chaldilaazti nare per gulchaldilaaz dec pur laany
z€ed ni cayuna, te par yalo gachbeet dec rbeznia
Dios ne laany rbeznény naa.

39 Chiy de bnietqui rcaazdeb ninaazdeb Jesus
par niseegudebny, per laany gulagacny lodeb.

40 Chiyru zégac Jesus stuby lad ruu gueeu Jordan,
nez rut btiubnis Juany Bautist de bniety mazru
gulo. Nezqui guzuguaany 41 ne zieny de bniety giie
ruy, ax rniideb:

—Masqui quit xi milagri baany Juany, per irate
ni guniib pur bnietré na didxldi.

42 Zienguilliu de bniety giieldilaaz laany ruy.

11

1 Guu tuby bniety racxu ni bdiald Lazaro. Laab

cun de bzaanbi Maria cun Mart na ladxdeb Beta-
nia. 2 (Ne Maria, bzaan Lazaro, laabiy bguaazbi

de nii Jesus cun perfum ax gusbizbideni cun
guichquiab.) 3 Pur ningui bxiaald Maria cun Mart
rson lo Jesus, raipdebny:

—Dad, a xmigubiu Lazaro racxu.

4Chi bindiag Jesus ziy ax guniiny:

—Guelracxure quit z€edtini parzi quinxuni sino
que par chalee iniad bniety guelrnabee xte Dios ne
par inidzadeb guelrnabee ni nap Lliin Dios.

5 Masqui quesentiand rcaaz Jesus Mart cun
Maria ne Lazaro, ¢ per chi gudixteedeb lony dec
racxu Ldazaro, laany gucldaarulny stiop dxi rut
zuguaany. 7 Chiyru raipny de xpinny:

—Gultoo nez Judea stuby.

8 Chiy raipy de xpinny laany:

—Maistri, nicli gady gac xchi ni rcaaz de bniety
Israel ni rbez nezqui niguinxu laabiu cun guia. Ne
anre, /xinii rcaazbiu chiabiu nezqui stuby?

9 Ax raipy Jesus laadeb:

—Laat nanti dec tsibtiop hor rac tuby dxi. Ne
belati rdxi icandza bniety quitti riezgu ldapbi pur
ni rguiaab nuu ni rzieeny lo guichliuré. 10 Per
belati guxin icandzda bniety nuu riezgu ldapbi pur
ni runlieedxbi bieenqui.

11Ziyza raipy Jesus laadeb:

—A xmiguni Ldazaro anayaaisy.  Per anre
chacuaaniab.

12 Chiy raipy de xpinny laany:

—Dad, belati araaisbi niy zelo dec ziacquib.

13 Per ni gunii Jesus zelo dec aguty Ldzaro, ne
de xpinny ax rlilodeb dec laany rniiny raaissib.
14 Chiyru gudixteldi Jesus lodeb raipny laadeb:

—Aguty Lazaro. 15 Per giienqui quit guzuguaatia
ruy te pur par laat giienru ziy par chaldilaazti nare.
Anre gultoo choguiaanbi.

16 Chiy Mally ni raipdeb “Cuach”, raipbiiraru de
Xpiny Jesus:

—Gultoo chonénny, te rut gatyny gatyzacni.

17 Chi bdziny Jesus Betania rut nd ladx Ldzaro,
agac guc tap dxi ni bgaatsbi. 18 Ne Betaniaqui
gaxzi riian guidxqui par Jerusalén, zeczi chon
kilémetro. 19 Ax zieny de bniety Israel guietixlodeb
Mart cun Maria par quit ibinlaazdeb pur ni guty
bzaandeb. 20 Chi gucbee Mart dec azeddzingax
Jesus ax bdiiab par guechalobny. Per Maria bi-
ianachbilizdeb. 21 Chiy raipy Mart Jesus:

—Dad, belrulati zuguaabiu rurén, quit niaitti
bzaana. 22Per nare nanna dec Dios sniidxny laabiu
irate niinaabbiu lony.

23 Ax raipy Jesus laab:

—Teru ibii ibany bzaanu.

24 Chiy raipy Mart laany:

—Guldicbiu, nare ndnna dec sbii ibanybi chi
ibany irate de binguty, dxi ni gun Dios guelgurtisy
xtenny.

25 Chiyru raipy Jesus laab:

—Nare naa ni rshany de binguty, ne ni rguaad
guelnabany bniety. Elqui ni chaldilaaz nare,
masqui gatybi, per zapbi guelnabany nez lo Dios.
26 Ne irate de ni zeczi nabany belati reldilaazdeb
naa, zapzadeb guelnabdny nez lo Dios. ¢Ta

reldilaazu ni caniia lia?
27Mart ax cuaibbi: _ _
—Reldilaazla, Dad. Nare reldilaaza dec laabiuy

Crist, Lliin Dios, ni né par gueed lo guichliuré.

28 Chi gulull gunii Mart ziy, ax gietidxbi beldbi
Maria, raipbilaab dxiga:

—A Maistri abdziny ne cabidxny liu.

29 Cuantpac bindiag Maria ziy, gueeldguilliu
gliesub par zechalob Jesus. 30 Ne Jesus zeczi
gady yiiutiny laani guidxqui. Zeczi zuguaany rut

gliechalo Mart laany. 31 Chiy de bniety Israel
ni zuguané Maria par quit cuenzi ibinlaazbi, chi
gundadeb gueeldguilliu zé Maria ax giienalddeb laab.
Rlilodeb dec ruu xpaa Lazaro zeguunbi.

32 Chi bdziny Maria rut zuguaa Jesus, ax
guzullibbi lony guniigab:

—Dad, belrulati zuguaabiu rurén, quit niaitti

bzaana. ) _
33 Chi gund Jesus ruun Maria cunru de bniety Is-

rael ni zednéb, zecpaczaxnarul guzacny, quesen-
tiand nalas bziienny 34 ax gunabdiidxny laadeb:

—~Cali bcuaatstib.
Laadeb guniideb:

—Edaguiaabiu, caniabiu Dad.

35Jesus biinny. 36 Chiy gunii de biny Israel:

—Gulguiaa caniat quesentiand bcaazny laab.

37Per nuudeb guniideb:

—Bnietquiy bsiac bslo tuby ciagu. Anre, ¢ladxa
quit xi nialee niunbi par quit niaitti Lazaro?

38 Jesus quesentiand nalas bziienny chi gubiiny
ruu baaqui. Ne tuby cueviy blliu de baa ax bdxii
tuby guia ruuni. 39 Chiy raipy Jesus laadeb:

—Guldzica guiac.

Per Mart, bzaan togulqui, guniib:

—Dad, ¢ta gati arldiadxabbi pur ni aguc tap dxi
ni gutybi?

40Jesus cuaibny:

—¢Ta gati guniia liu dec belati reldilaazu, snioo
guelrnabee xte Dios?

41Chiyru bdzicddeb guiaqui. Ax bguiaaJesusnez
llayabaa guniigany:

—Xtada, xtiosten laabiu pur ni abaanbiu cuend
xtiidxa. 42 Nare nanchuua dec hortisy runbiu

cuend naa. Per rniia ziy pur de bniety ni zuguaa
rurén par chaldilaazdeb dec laabiu bxiaaldbiu
nare.

43 Chi gulull guniiny ziy, ax gurixtiany:

—iLazaro, bdiia ldanqui!

44 Chiy bdiia Lazaro ldani baaqui zectisy ni liiby
de naab cun de niib cun de vend ni bduuibbi ne
dxii tuby panit lob. Chiyru raipy Jesus laadeb:

—Gulxaicquibi, ne gulsaan guiab.

(Mt. 26:1-5; Mr. 14:1-2; Lc. 22:1-2)

45 Parzi zienzi de bniety Israel ni baany com-
pany Maria, gueldilaazdeb Jesus pur ni gunadeb
milagrini baanny. 46 Per nuudeb ax glietixteedeb 1o
de fariseu xi baany Jesus. 47 Chiy de fariseuqui cun
de bxoz ni rnabee bdxasaadeb par dun xa gundeb
ax guniideb:

—¢Xa Xquel idxanni an? Bnietqui zienzi de mi-
lagri cayunbi. 48 Ne belati chalaa isaanni, ira bni-
ety zeldilaaz laab. Chiy de gurtisy xte Roma zeed-
deb par initlodeb xquiudoon ne naciony xtenni.

49 Per tuby saadeb nila Caifas bxozroonirnabee
lo izqui laab guniib:

—¢Ta quit ganti 50 ne ta quit racbeet dec par
dunni gllenru su gaty tubyzi bniety pur ira bniety
Israel, xlat ni nitlo naciony xtenni?

51 Per Caifasqui quit guniitib ziy pur xgabzib.
Pur ni nab bxozroo lo izqui, ningui bguaad Dios
laab de diidxqui ax guniib dec Jesus gaty pur irate
de bniety Israel. 52 Ne gati purziti de bniety Israel
sino que par gacdeb tubyzi cun irateru de xpiny
Dios ni nuu iduibte lo guichliu. 33 Ningui desde
dxiqui baany de gurtisy Israel xgab quinxudeb
Jesus.

>4 Parzi purzi xgaats xquel cuandza Jesus nez
Jerusalén. Chiyru bdiiany nezqui ax giieny tuby
guidx nila Efrain ni nd gax nez rut nd purzi yiubiz.
Ruy guzuguanény de xpinny.

55 Chi zeddzingax lani pascu xte de bniety Is-
rael, zienguilliu de bniety guidx gl Jerusalén
par gundeb zec ni rnabee ley te gacniadeb nez
lo Dios anste ni idziny pascu. 56 Ax candzadeb
rguiilydeb Jesus, ne rnabdidxsaadeb laniudoroo
xte Jerusalén:

—¢Xirniit? ¢Ladxa zeedbi lani o la quit gueedbi?

57De fariseu cun de bxoz ni rnabee gunabeedeb
dec tutix ni nén cali zuguaa Jesus, na par quix-
teedeb par chalee chanaazdebny.

12
(Mt. 26:6-13; Mr. 14:3-9)

1Dzi xoop dxizy rieedx par pascu chi giie Jesus
Betania rut rbez Lazaro ni gusbdnny. 2 Ruy baan-
deb tuby xchi par Jesus. Ax biu Mart laadeb,
chiy Lazaro guzubné Jesus lo milly cun de xpinny.
3Horquibedné Maria zecti midy litri perfum ni sac
guyally pur ni gucchuuni purzi cun nard ax bslob
perfumqui de nii Jesus. Chiyru gusbizbideni cun
guichquiab. Parzi iduibte laani lizbi bldianaxy.
4Chiy Judas Iscariote, tuby de xpiny Jesus ni baany
xgab gun entriagu laany, guniib:

5 —¢Xinii quit nitéob perfumqui pur chon
gayuaa mily denari par niacnéb de prob?

6 Per Judas quit guniitib ziy pur ruub guelrsaa
pur de prob sino que pur ndb gubaan. Ne cun
laznaab nuu bols mily ax rbaanbi ni rdeeddeb
laab cuchuub. 7 Chiy raipy Jesus laab:

—Bsaanbi. Laab acachatexgab perfumqui nare
par chiidziny dxiniigaatsa. 8 Te pur de probllillite
zuguanétdeb, per nare quit suguanétia laat xchi.

9 Zienguilliu de biny Israel gucbee dec zuguaa
Jesus Betania ax giiedeb ruy, ne gati parziti iniaddeb
Jesus sino que néza par iniddeb Lazaro ni gusbanny.
10 Parzi ax bdxadiidx de bxoz ni rnabee dec
glenru quinxudeb né Lazaro, 11 te pur causi laab
zieny de bniety Israel agulelaaz laadeb pur ni
areldilaazdeb Jesus.

(Mt. 21:1-11; Mr. 11:1-11; Lc. 19:28-40)

12 Zienguilliu de bniety giie Jerusalén par lani
pascu. Ne chi bragueel deni gucbeedeb idziny
Jesus Jerusalén, 13 chiy btiuudeb de lliiz ziny par
glechalodebny, rbixtiadeb:

—iDios cayacnény dunni! jDichos bniety ni zéed
pur Xtadni Dios ni na Rey xte Israel!

14Jesus ax bdxialny tuby burreen gubeebny, par
guc zec ni rnii lo xquiits Dios rut rnii:

15 Quit idxibti de biny Sion.
Gulguiaa a Rey xtenni azéed,
beebbi tuby burreen.

16 Horgaqui quit gucbeeti de xpiny Jesus xi zelo
ni cayacqui. Per chi bieepy Jesus yabaa, chiyru
gucbeedeb dec pur laaniy rnii lo xquiits Dios
ningui gudeedny ziy.

17 De bniety ni guzuguané Jesus chi guridxny
Lazaro par idiiab laani baa, deni gusbanny laab, de
bnietqui beedeb diidx ni gunddeb. 18 Pur ningui
bdiia zieny bniety guiechalo Jesds pur ni bindi-
agdeb milagri ni baanny. 19 Chiy de fariseu ax
raipdeb saadeb:

—Gunacti, Xiteete zezatl ni cadxanni. Gulguiaa
caniat, irapac biny zanald laab.

20Deloira de bniety ni glie Jerusalén par btodeb
Dios chi laniqui, guu tuby tiop de bniety griego.
21T,aadeb gliebinuudeb Liby, ni z4 guidx Betsaida ni
nd nez Galilea, ax banlasdeb lob raipdeb laab:

—Dad, rcaazni ininén Jesus.

22 Chiy Liby gudixteeb lo Andrés, chiyru iropt-
edeb glietixteedeb lo Jesus. 23Jesus ax raipy laadeb:

—Abdziny hor par Bniety ni bxiaald Dios gac zec
ni na par gac. 24 Te pur rguixtiia lot, zecqui tuby
llub belati quit cueni zélaa nani tubyzi, per belati
cueni ax raczienni. 25 Elqui ni mazru ruu guelrsaa
pur guelnabdanytisy ni nuu lo guichliuré, zuu chi
initbini. Per elqui ni mazru ruu guelrsaa xa xquel
rcaaz Dios gunbi masqui ni teedtishi, per ziyza
zapbi guelnabdny par chazy cun laany. 26 Belati
nuu ni rcaaz gun sirvi luaa, na par zanaldbi nare
ax rut suguaa, ruy suguaazachi. Ne ni gun sirvi
luaa, subyaa Xtada Dios laab.

27°Angapacré quesentiand nalas rziienia. Per
quit X0 iniitia: “Xtada, blddbiu nare lo guelziiré”,
te pur parpac ziy zelda. 28 Ningui rniia: Xtada,
bliuubiudeb guelrnabee xtenbiu.

Chi gunii Jesus ziy ax bieny rsee Dios llayabaa,
guniiny:

—Abliuuadebni, per sbii iliuuadebni stuby.

29 Chiy de bniety ni zuguaa ruy guniideb dec
guziuuy gunii. Per stuudxdeb ax gunii:

—Tuby angliy guniné laany.
30 Chiyru raipy Jesus laadeb:

—~Gati par naretia bieny rsee ni guniiqui sino
que par laat. 31 Te pur abdziny hor ni yiany xa
na xgab binguichliu ne abdziny horza ni aquitru
inabeeti bindxab lo guichliuré zec ni canabeeb an.
32 Ne chi abcuaadeb naa lo cruzy, chiyru iralozy
binguichliu azeldilaaz nare.

33Ziy xquel gudixteeny xa xquel gatyny. 34 Chiy
cuaby de bniety lony:

—Dunni nanni dec lo ley rnii, Crist quit chuuti
dxi gatyny. Anre, ¢xinii rniibiu dec Bniety ni
bxiaald Dios nd par icuaadebny lo cruzy? ;Tuza
bnietqui rzeetbiu chi rniibiu Bniety ni bxiaald
Dios?

35 Chiyru raipy Jesus laadeb:

—A stuudxzi zuguané bieenré laat. Ningui
gulchanuuny lalzi zuguanény laat, te par quit xi
sacanti. Te pur ni zé nez rut nacay nicli quit ganbi
cali nezqui z€b. 36 Anre lalzi zuguané bieenré laat,
gulchaldilaazny te par chalee gacti de xpinny.

Chi gulull gunii Jesus ziy, chiyru zégacny rut quit
tu idxial laany.

37 Masqui zieny milagri ni baany Jesus nez
lodeb, per quit nialdilaaztidebny 38 pur ni né par
gac zec ni bcuaa profet Isaias, te pur laab bcuaab:
Dad, quit tu reldilaazti ni rniin pur laabiu.
Quitturacbeeti dec pur guelrnabee xtenbiu zienzi

ni aguc.
39 Pur ningui quit nialdilaaztidebny. Ne ziyza
bcuaa Isaias:
40 Laadeb nadeb zec tuby ni quit rianlo
o ni quit racbeeza pur ni abcay xquelriendeb
par quit yaicquideb cun nare par guna perdondeb.

41Tsaias guniib ziy te pur desdi chiy gunab guelrn-
abee xte Jesus ax guniib ziy pur laany.

42 Per zieny de bniety Israel glieldilaaz Jesus, axt
néru tuby tiop de ni rnabee glieldilaaz laany. Per
quit niziruutideb ziy lo bniety pur nirdxibdeb dec
aquitru isaanti de fariseu yiiudeb yudoo. 43 Te pur
mazru bdxalaazdeb izubyaa bniety laadeb que
yanzaacdeb nez lo Dios.

44Jesus guniiny diip:

—Elqui ni reldilaaz naa, gati nareztia
reldilaazbi sino que néza ni bxiaald nare. 45 Ne ni
caguiaanare, caguiaazachini bxiaald naa. 46 Nare
naa bieeny par bniety guichliu. Zeldalo guichliuré
te par tutix ni chaldilaaz nare, quitru chanuutib
nez mal. 47 Belati nuu ni rindiag xtiidxa ne quit
runbi cuendni, gati naretia nd ni guna castigubi,
te pur quit zeldtia par guna castigu bniety sino
que par guna perdon. 48 Elqui ni quit rcaaz nare
ne quit runbi cuend xtiidxa, anuu ni gun castigu
laab. Lagac de diidx ni aguniia, laadeni gundeni
castigu laab chi idziny dxi. 4% Te pur gati pur
xgabzitia caniia ni caniia sino que Xtada Dios ni
bxiaald nare, laany aguniiny ni iniia ne ni iseeda
bniety. 50 Ne nare ndnna dec pur xtiidx Xtada,
zap bniety guelnabany par chazy cun laany. Pur
ningui caniia zectisy ni gunabeeny nare iniia.

13

1 Anste pascu, Jesus nanny dec azeddziny hor
ni ibicany lo guichliuré par chanany Xtadny
Dios. Laany quesentiand bcaazny de xpinny lo
guichliuré, ne zélaa rcaazny laadeb.

2Lalzi ni cayundeb cen, biiu bindxab ldani Judas
Iscariote llingaan Simony par gunbi entriagu Jesus.
3 Per laany nanny dec irate absdan Dios laznaany
ne nanzacny dec pur Dios zéedny ne lo Diosza na
par yaicquiny. 4 Pur ningui lalzi ni cayundeb
cenqui, Jesus guesuny. Chiy guléeny xabloyaany
ax bldiibny tuby tuay ldanny. 5 Chiyru guddany
nis laani tuby nchaa par guzulo caguiibyny nii de
Xpinny ax rsbizny niideb cun tuay ni llii ldanny.
6 Chi zétiibny nii Simdny Bed, ax raipbi laany:

—Dad, quit ridldti quiibbiu de niia.

7Jesus cuaibny:

—Anre quit racbeetiu xi zelo ni cayuna, per teru
chuu chi gacbiiu.

8 Chiy raipy Bed laany:

—Per nare quit chuuti dxi isaana quiibbiu niia.

Jesus ax cuaibny:

—Belati quit quiibia de niiu, aquitru natiu
Xpinnia.

9 Chiyru raipy Simoény Bed laany:

—GUén pis, Dad, per gati de niistia sino que néza
de naa ne quiaa.

10 Per Jesus raipy laab:

—Ni teste gudaz, de niisbi rquiiny chaady te pur
iduibtecbi nania. Ne laat naniacti, masqui gati
iratit.

11 Laany guniiny “masqui gati iratit” pur ni
nanny td gun entriagu laany.

12 Chi gulull gudiibny nii de xpinny, chiy gubii
gudacuny xabloyaany. Chiyru guriny lo milly
stuby ax raipny laadeb:

—¢Taracbeet xi zelo ni bannialaat? 13 Laat rniit
nare Maistri ne Dad, ne guldicti narenquipacay.

14 Anre nare ni naa Maistri ne Dad agudiibia niit,
ziygacza ridld gunti, quiibyti nii de saat. 15 Abliuua
laat xa na par gunti, te par gunti zectiziac ni abaa-
nia. 16 Laat nanldit dec nic tuby mos quit sacti
mazru que xlamni nicza ni re lo xcuend tu stuby
quit sactib mazru que ni bxiaald laab. 17 Dichos
laat belati racbeet ne gunti zec ni caniia.

18 °Quit caniitia pur irat te pur nare nanna tu
de aguliaa. Per na par gac zec ni rnii lo xquiits
Dios rut rnii: “Lagac ni rquinné nare, abiecquilob
contri naa.” 19 Caguixteetellga lot te par chi gac
ziy ax chaldilaazti dec narenquipacay ni aguniia
laat. 20 Rguixteldia lot dec elqui ni gun cuend
ni ixiaalda, laab cayunbi cuend nare. Ne ni run
cuend nare, laab cayunbi cuend ni bxiaald naa.

(Mt. 26:20-25; Mr. 14:17-21; Lc. 22:21-23)

21 Chi gulull gunii Jesus ziy, quesentiand nalas

bziienny, ax gudixteeny lodeb raipny laadeb:

—Rguixtiialotdeclagactubyti gun entriagunaa.

22 Chiy guzulo rguiaa lo saa de xpinny. Quit
racheetideb tu pur caniiny. 23 Per tuby xpiny
Jesus ni quesentiand rcaazny, zubbi cueeny chi
cayundeb cenqui. 24 AX baany Simdny Bed seny
lob par inabdiidxbiny ti pur caniiny. 25 Chiyru
gubigaxbi cuee Jesus ax gunabdiidxbiny:

—Dad, ¢tungui gun entriagu laabiu?

26Jesus cuaibny:

—Iguadxa lday guechtily. Chiy ni ideedani,
laabiy.

Ax bguadxny lday guechtily chiy bdeednyni Ju-
das Iscariote, llingaan Simony Iscariote.

27Horac ni cuda Judas guechtilqui, biiu bindxab
laanbi. Chiy raipy Jesus laab:

—Ni na par gunu, gueeldzi baanni.

28 Per nic tuby de xpinny ni zubnény lo milly quit
gucbeeti xinii raipny laab ziy. 29 Ne cun laznaa
Judas nuu bols mily, parzi nuudeb baandeb xgab
dec nuudxa xi gunabee Jesus laab chasiib parlani,
o nuudxa xi chadeedbi de ni nd probeen. 30 Chi
gulull bquiiny Judas guechtilqui, as bdiiagachi.
Per agac biiu guxiniy.

31Deni bdiia Judas, chiy gunii Jesus:

—Abdziny hor ni yiany Xa na guelrnabee ni nap
Bniety ni bxiaald Dios, ne pur laany zacbeet xa
nd guelrnabee xte Dios. 32 Ne zec ni iliuu Bniety
ni bxiaald Dios xa na guelrnabee xte Dios, ziyza
sliuuza Dios xa nd guelrnabee ni nap Bniety ni bx-
iaaldny, ne ziub chagac ziy. 33 De lliinia, astuudxzi
suguania laat. Laat sguliilyti nare, per zectiziac ni
raipia de bniety Israel rniizaca laat an: quit xo
satit rut chda. 34 Ningui gulchané cuend ni iniia
laat: Gulcaaz de saat. Zec ni rcaaza laat, ziyza
gulcaaz de saat. 35 Te pur belati icaazti de saat, ziy
xquel gacbee ira binguichliu dec xpinnia laat.

(Mt. 26:31-35; Mr. 14:27-31; Lc. 22:31-34)

36 Chiy gunabdiidx Simony Bed Jesus:

—Dad, ¢calill chiabiu?

Jesus cuaibny:

—Rut chaa anre, quit xo sanaldtiu nare. Per teru
chtu dxi guednaldu naa.

37 AX gunii Bed:

—Dad, ¢xinii quit Xxo sanalda laabiu anre? Ne
nare quit xi gunti masqui gatia pur laabiu.

38 Chiy cuaby Jesus:

—¢Ta guldiu gatiu pur nare? Per naa rguixtiia
loo dec anste ni icuarsee bidygay, liu pur chon
glelt aguniiu dec quit rumbeetiu naa.

14

1 Chiyru raipy Jesus laadeb:

—Per quit rdxibti.  Gulchaldilaaz Dios ne
gulchaldilaaz nare. 2 Rut rbez Xtada Dios quesen-
tiand sroo nd rut cuez bniety. Te pur belati quit
cali nati, quit niniitia laat chaganzaaca rut cuezti.
3 Chi agiieganzaaca rut cuezti, chiyru guelda stuby
par chania laat, te par suguaat ruttiziac suguaa.
4Laat ananti cali chda, ne andnzacti nez par idzinti
ruy.

5> Chiy raipy Mally laany:

—Dad, nicli quit ganni cali chiabiu. ¢Xolesa
gacbeen xi nezqui rzeetbiu?

6Jesus cuaibny:

—Nareniy nezqui, ne didxldi, ne guelnabany.
Quesoltisy pur nare zelee idziny bniety rut rbez
Xtadni Dios. 7 Belati rumbeet naa ziyza rum-
beet Xtada. Ne desde anre arumbeetny pur ni
agunatny.

8 Chiy raipy Liby laany:

—Dad, bsaanbiu inidn Xtadni Dios par idxaanni
cunformi.

9 Chiyru raipy Jesus laab:

—Liby, agulaliy zuguaniaa laat ne, ;ta axt
an gady gumbeetiu naa? Elqui ni agund naa,
agunazacbi Xtadni Dios. ¢Xinii rniiu nare isaana
inidt Xtadni Dios? 10 ;Ta quit reldilaazu dec
rbeznia Xtadni Dios, ne laany rbeznény naa? Irate

ni rniia laat quit rniitiani pur xgabzia sino que
lagac Xtadni Dios ni rbeznia, laaniy runny ni
rguiaat runa. 11 Gulchaldilaaz dec rbeznia Xtadni
Dios, ne laany rbeznény naa. Bel quit reldilaazti,
gulchaldilaaz pur de ni agunat runa. 12 Rguixtiia
lot, ni reldilaaz nare zunbi zec ni cayuna, ne axt
mazru ni gunbi pur ni achda rut rbez Xtadni Dios.
13 Ne irate ni inaabti lo Dios pur naa, nare zunani
ax pur Lliin Dios ylany Xa na guelrnabee xte Dios.
14Xitill ni inaabti lo Dios pur naa, nare zunani.

15°Belati rcaazti nare, scuadiagti xtiidxa. 16 Ne
nare snaaba lo Xtadni Dios par ixiaaldny stuby ni
gacné laat, ni suguanétec laat. 17 Ne laaniy Spiritu
Sant xte Dios. De ni quit reldilaaz Dios, quit X0
cueznétideb Spiritu Sant, pur ni quit rumbeedeb
ne quit racbeedeb tungui Spiritu Sant. Per laat
rumbeetny pur ni zuguanétny, ne chi gueedny
sbeznétny iduibte ni ibanyti lo guichliuré. 18 Nare
quit isanbzaibtia laat te pur sbiigac suguania laat.
19 Astuudxzi aquitru iniati de ni quit reldilaaz
Dios nare, per laat sniat nare. Ne zec ni napa
guelnabdny ziyza zaadti guelnabany. 20 Dxiqui
gacbeet dec rbeznia Xtada, ne laat rbeznét naa,
chiy naa rbeznia laat. 21 Elqui ni zéne cuend
xtiidxa, ne runbi zec ni rniia, ziy xquel rieny dec
guldipacbi rcaazbi naa. Ni rcaaz nare scaazza
Xtada laab, ne scaazzacab, ax ziy xquel gacbeeb
tu nare.

22 Chiy Judas, (per gati Judas Iscarioteti) raipy
laany:

—Dad, ¢xinii duntisni gacbeen tu laabiu? ¢Xinii
quit gacbee ira binguichliu tu laabiu?

23Jesus cuaibny:

—Ni rcaaz nare, zunbi cuend ni rniia, ax scaaz
Xtada laab. Chiy nare cun Xtada yiopldeznénbi.
24 Elqui ni quit rcaaz naa, quit runtib cuend ni
rniia. Ne de diidx ni caguindiagti rniia, gati xtiidx-
tiani, xtiidx Xtada ni bxiaald narenni.

25’Caniitellga laat irate de cosquilaga zuguaniaa
laat. 26 Per Spiritu Sant ni ixiaald Xtadni Dios pur
nare par gacnény laat, laany iliuuny laat irate ne
isenelaazzacny laat irate ni aguniia laat.

27°Chi azaa sguaada laat guelnaldiulaaz, per
quit caniitiani zeczi ni rnii binguichliuni, te pur
nare sniidxanilaat. Pur ningui quit chuut guelrsaa
nicliza quit idxibtit. 28 Abindiagti ni guniia laat,
zaa per sbiigac yaicquia par suguania laat. Belati
guldipacti rcaazti naa, laat saclaazti chi gucheet
dec chda cun Xtadni Dios te pur laany rnabeeny
naa. 29 Acaguixteetellga lot anre, te par chi gac ziy
ax chaldilaazti nare.

30 ’Astuudxzi glienia laat diidx te pur azéed ni
rnabee lo guichliuré. Masqui quit rnabeetib naa,
31 per nd par gac zec ni na par gac, par gachee
binguichliu dec rcaaza Xtadni Dios, ne cayuna zec
ni bxiaaldny nare guna.

’Gulchasu, gultoo.

15

1 Chiyru giielaa raipy Jesus laadeb:

—Nare naa zec tuby yag uv, chiy Xtada Dios na
zec ni rzu yagqui. 2 De bniety ax nd zec de lliizni.
Ne belati tuby de lliizni quit ica uv ax rruuni. Per
belati rca uv loni ax riiani par icaru uv loni. 3 Per
laat abiat pur de diidx ni aguniia laat. 4 Gulchalaa

cun nare zec ni naa tubyzi cun laat. Te pur tuby
lliiz yag uv quit xo icati uv loni belati aquit néni
tubyzi cun yagqui. Ziytiziaczaquiy laat quit xo
guntit zec ni rdxalaaz Dios belati quit nat tubyzi
cun naa.

5’Pur ningui nare naa zec yag uv chiy laat ndt
zec de lliizni. Ne ni zélaa nd tubyzi cun naa chiy
nare naa tubyzi cun laab, laab mazru runbi zec
ni rdxalaaz Dios. Te pur sin nare Xiteete quit Xi
chaleeti gunti. 6 Ni quit chalaa gac tubyzi cun naa,
laab sdeedbi zecqui tuby lliiz yag uv ni agubica
tuby lad ax rbizni chiyru rdopni par chaaicquini.

7’Belati chalaa gacti tubyzi cun nare, ne belati
chalaa icuadiagti xtiidxa, chi xi inaabti ax zacqui
zec ni inaabti luaa. 8 Ne deni acayunti zec ni
na par gunti, ziy xquel ylany dec pur Xtada Dios
cayuntini ne dec xpinpaca laat. 9 Zec ni rcaaz
Xtadni Dios nare, ziyza rcaaza laat. Gulchané
cuend dec rcaaza laat. 10 Belati chalaa icuadiagti
xtiidxa, zénecti cuend rcaazalaat, zecnircuadiaga
xtiidx Xtada Dios pur ni zenia cuend rcaazny naa.

11 *Caguixteetellga lot ziy te par saclaazti zec
ni rzaclaaza ne par yalo chuzaclaazti. 12 Anre

nare rnabiia laat: Gulcaaz de saat zec ni rcaaza
laat. 13 Quitru xi guelrcaazti mazru sac que ni

gaty tuby bniety pur de xmigubi. 14 Ne laatiy de
xXmiguaa, belati gunti zec ni rnabiia laat. 15 Quit
rniitia laat de xmosa, te pur tuby mos quit gantib
irate pur xlambi. Nare rniia laat de xmiguaa, pur
ni aguniia laat irate ni agunii Xtada Dios naa.
16 Gati laatit gulét nare sino que nare guliaa laat,
ne abcuabiia laat par chatiichti guelreldilaaz ni
napti par chaldilaazru bniety naa ax quit nitloti

guelreldilaazqui. Ziy xquel iniidx Xtadni Dios laat
ni inaabtilony pur naa. 17 Pur ningui rnabiia laat:

Gulcaaz de saat. ] _
8 ’Belati idxichné  binguichliu laat,

gulchanelaaz dec nidoote nareniy rdxichnédeb.
19 Te pur belati zeczi nabanyti zec ni nabdnydeb,

scaazdeb laat zec ni rcaazdeb de saadeb. Per
nare guliaa laat lodeb ax rdxichnédeb laat pur

ni aquitru runti zec ni rundeb. 20 Gulchanelaaz
dec guniia laat: “Nic tuby mos quit sacti mazru
que xlamni.” Anre belati guzunalddeb nare ziyza

sunalddeb laat. Ne belati baandeb cuend ni rniia
ziyza zundeb cuend ni rniit. 2! Irate de cosqui

gunnédeb laat pur nat xpinnia, ne pur ni quit

rumbeedeb ni bxiaald naa. )
22 °’Laadeb quit xi duldti niapdeb, belati quit

niadniniadeb. Per anre quit xi icualdotideb, 23 te
pur de ni rdxichné nare, néza Xtada Diosiy rdxi-
chnédeb. 24 Belati nare quit niuna de milagri
ni gady tu gunti, laadeb quit xi duldti napdeb
zec ni nabdnydeb. Per ziy masqui agunadeb de
ni abaania, laadeb rdxichnégacdeb naa. Ne cun
rdxichnédeb nare néza Xtada Diosiy rdxichnédeb.
25 Per cayac ziy, te pur na par gac zec ni ca lo ley
xtendeb rut rnii: “Rdxichnédeb nare ne nicli quit

Xi banniadeb.” ] _ _ ]
26 ’Per chi gueed Spiritu Sant xte Dios ni gacné

laat, nare ixiaaldany desdi rut rbez Xtadni Dios.
Ne laany iniiny pur naa 27 ax ziyza laat sniizacti
pur nare nez lo de bniety, pur ni zuguanét nare
desde chi guzulo guniia xtiidx Dios.

16

1’Caniia laat de cosqui te par quit xi sacanti.

2 Te pur teru quitru isaantideb yiiut yudoo,
ne axt sdziny dxi ni quinxu laat, slilob dec
glienqui cayunbi nez lo Dios. 3 Zundeb ziy, pur
ni gady gumbeedeb Xtadni Dios nicliza nare.
4 Acaguixteetellga lot te par chi idziny hor ni gac
de cosqui ax chanelaazti dec agudixtiiani lot.

’Quit gudixteetia de cosqui lot desdi gulo pur
ni zuguaniaa laat. > Per anre achda rut rbez ni
bxiaald naa, ne nic tubyti quit rnabdiidxti cali ruy
chda 6 sino que alza quesentiand nalas nuut pur
de ni aguniia laat. 7 Per nare rguixteldia lot dec
par laat glenru su chaa, te pur belati quit chaa,
quit X0 gueedti Spiritu Sant ni gacné laat. Per
bel chda, ax sxiaaldany par cueznény laat. 8 Chi
gueedny chiyru pur laany gacbeldi binguichliu

td na binduld ne tu nania nez lo Dios ne tdza
absidldny castigu. 9 Ne laadeb zacbeedeb dec

laadebiy binduld pur ni quit reldilaazdeb nare.
10 Chiy nareniy nania nez lo Dios pur ni chaa rut
rbezny, ax aquitru inidtit naa. 11 Ne ni aridald
castiguqui na bindxab ni rnabee lo guichliuré.

12 °Zienziru ni napa iniia laat, per anre quit
gacbeetit xi zeloni. 13 Per chi gueed Spiritu Sant
xte Dios, laany iliuuny laat irate didxldi. Te pur
gati pur laatiny iniiny laat sino que ni rindiagny
iniiny ax pur laany gacbeet xa gac. 14 Ne laazacny
naniizubyaanynare, te purirate ninanny purnaa
ilivuny laat. 15 Zectiziac ni nd Xtadni Dios ndzaca.
Pur ningui, guniia laat dec irate ni nan Spiritu Sant
pur nare iliuuny laat.

16 *Astuudxzi aquitru inidtit naa, per duudxzi
sbiigac iniat nare stuby, anste ni chdaa rut rbez

Xtadni Dios.
17 Chiy nuu de xpinny guzulo rnabdidxsaadeb:

—¢Xidxa zelo ni rniiny dec astuudxzi aquitru
iniatinny, chiy duudxziza sbiigac inianny stuby,
anste ni chiany rut rbez Xtadni Dios? 18 ;Xi zelo ni
rniiny, “stuudxzi”? Xiteete racbeetin ni rniiny.

19 Jesus  gucbeegacny dec rcaazdeb
inabdiidxdebny, ax raipny laadeb:

—Laat rzacanti pur ni guniia dec astuudxzi
aquitru iniatit naa per duudxzi sbiigac inidt nare
stuby. 20 Rguixteldia lot, laat zuunti ne nalas
iziienti lalzi ni rzaclaaz binguichliu. Per quit
Xi gunti, te pur guelnalas ni iziienti schuni par
guelrzaclaaz. 21 Zecqui tuby bniety gunaa chi a
idziny lliinbi guichliu quesentiand nalas rdeedbi.
Per chi agudeed horqui, axt rianlaazbi guelzii ni
gudeedbi tant rzaclaazbi abdziny lliinbi guichliu.
22 Anre ziyzaquiy laat, quesentiand nalas iziienti.
Per chi ibii guedguiaa laat stuby, quesentiand
saclaazti ne quit tu idzicati ni rzaclaazti.

23°Dxiqui aquitru xi inabdiidxtit naa. Te pur
rguixtiia lot dec Xtadni Dios sguaadny laat irate ni
inaabti lony pur nare. 24 Axt anre gady xi inaabtit
lony pur naa. Gulnaab ne scdacti ni inaabti, ziy
xquel quesentiand saclaazti.

25°Irate ni aguniia laat quitga racbeetitni pur
forminirniianilaat. Per teruidziny hor niaquitru
ininétia laat ziy sino que nieeny xquel aquixtiia
lot pur Xtadni Dios. 26 Chi idziny dxiqui pur nare
azelee inaabti lo Dios ne quit rquiinti inaaba lo
Xtadni Dios pur laat 27 te pur lagac laany rcaazny
laat. Xtadni Dios rcaazny laat pur ni rcaazti
nare ne pur ni reldilaazti dec laany bxiaaldny

nare. 28 Bdiaa rut rbez Xtadni Dios par belda lo
guichliuré, anre ax aidiaa lo guichliuré par yaic-
quia rut rbezny.

29 Chiy raipy de xpinny laany:

—Anru nieeny, nieeny xquel caguixteebiu de
cosquilon gati zectini baantibiu gulo. 30 Agucbeen
dec irate ndnbiu. Quit rquiinti tu inabdiidx laabiu.
Ningui roldilaazni dec pur Dios zéedbiu.

31Jesus ax cuaibny lodeb:

—¢Ta guldipacti reldilaazti nare? 32 Te pur
azeddziny hor ne lagac anreniy, laat sriichti, tuby
tubyti cun xnezti ax sdanacti narezia. Per gati
nareztia zuguaa te pur a Xtadni Dios zuguané
nare. 33 Caguixtiia irate de cosqui lot te par ibanyti
naldiulaaz pur nare. Te pur lo guichliuré laat
sdeedti guelzii, per quit idxibtit, nare abaania gan
lo iralote ni nuu lo guichliuré.

1 Chi gulull raipy Jesus de xpinny ziy, chiy
bguiaany nez llayabaa ax guniiny:

—Xtada, abdziny hor ni gac zec ni na par
gac. Bsienbiu guelrnabee xte Llingaanbiu te
par iliuu Llingaanbiu guelrnabee xtenbiu. 2 Te
pur laabiu bdeedbiu Llingaanbiu guelrnabee par
inabeeny lo irate binguichliu ne par iguaadny
guelnabany par chazy irate de ni abdeedbiuny.
3Ne guelnabdnyqui nd par de ni rumbee declaatis-
biu nabiu Dios ne rumbeezadeb Jesucrist ni bxi-
aaldbiu lo guichliu.

4 ’Nare abliuua guelrnabee xtenbiu lo
guichliuré. Abialo baania zec ni gunabeebiu nare
guna. 5> Anre ni aguedna laabiu, Xtada, bguaadbiu

nare guelrnabee zectiziac ni gupany cun laabiu
desde anste ni gurixti guichliu.

6 'De bniety ni bcuabeebiu lo guichliuré,
par bniidxbiudeb nare, agudixtiia lodeb pur
laabiu. Xpinbiudeb ax bniidxbiudeb naa, ne
abaandeb cuend xtiidxbiu. 7 Anre agucbeedeb
dec pur laabiu zéed irate ni guniia ne ni
baania, 8 te pur abteeda xtiidxbiu lodeb, ne
laadeb gueldilaazquidebni. Aguchbeedeb dec pur
laacpacbiu zelda ne agleldilaazdeb dec laabiu
bxiaaldbiu nare.

9°Rnaaba lobiu pur laadeb. Quit rnaabtia lobiu
pur tutixpac sino que pur de ni abniidxbiu nare, te
pur laadeb nadeb xpinbiu. 10Irate ni nd xtena ndza
xtenbiu ne irate ni nd xtenbiu naza xtena. Ne pur
laadeb rieny xa na guelrnabee ni napa.

11 °Nare aquitru suguaatia lo guichliuré, per
laadeb zelaa suguaadeb lo guichliuré lalzi ni
guednd laabiu. Xtada, laabiu nabiu sant. Bcualo-
biudeb cun lagac guelrnabee xtenbiu ni bniidxbiu
nare, par gacdeb tubyzi zec ni naa tubyzi cun
laabiu. 12 Chi guzuguaniadeb lo guichliuré, nare
bcualuaadeb cun guelrnabee xtenbiu ni bniidxbiu
nare. Ne nic tubydeb quit ninitti sino que tubyzini
agac na par inity par gac zec ni rnii lo xquiitsbiu.

13 ’Anre aguelda rut rbezbiu. Per caniia de
diidxré lalzi ni zuguaa lo guichliuré par yalo
chuzaclaazdeb zec ni rzaclaaza. 14 Nare abteeda
xtiidxbiu lodeb ax rdxichné binguichliu laadeb
pur ni quitru nabanydeb zec ni nabdny iraru
binguichliu, zectiziac ni quit nabdanytizaca zec
binguichliu. 15 Quit rnaabtia lobiu cuéebiudeb lo
guichliuré sino que bgualobiudeb lo irate mal.

16 Zectiziac ni quit nabdnytia zec binguichliu,
ziytiziacza laadeb quit nabanytideb zec iraru
binguichliu. 17 Bsiabiudeb pur xtiidxbiu, te pur
laatisni ndni didxldi. 18 Zec ni bxiaaldbiu nare lo
guichliuré ziyza rxiaaldadeb lo iraru binguichliu.
19Ne pur laadeb rdeeda naa par gacniadeb pur de
didxldi xtenbiu.

20 °Ne gati pur laaiztideb rnaaba lobiu, ziyza
rnaaba pur de ni teru chaldilaaz nare chi guindi-
agdeb ni rnii de xpinnia pur nare. 21 Rnaabzaca
lobiu, Xtada, gacdeb tubyzi zec ni naa tubyzi cun
laabiu, ziyza gacdeb tubyzi cun dunni. Te par
chaldilaaz binguichliu declaabiu bxiaaldbiunare.
22 Lagac guelrnabee ni abniidxbiu naa abdeedza-
cadeb par gacdeb tubyzi zec ni nan tubyzi naa cun
laabiu. 23 Nare rbezniadeb chiy laabiu rbeznébiu
naa par yalo gacdeb tubyzi cun dunni. Ziy xquel
gacbee binguichliu dec laabiu bxiaaldbiu nare ne
rcaazbiudeb zectiziac ni rcaazbiu naa.

24°Xtada, nare rcaaza dec irate de ni abniidxbiu
naa, suguanédeb nare rut aridlda par iniadeb guel-
rnabee ni abniidxbiu nare, pur ni rcaazbiu nare
desdi anste ni gurixti guichliu. 25 Xtada, laatis-
biu runbiu zec ni ridld. Masqui quit rumbee
binguichliu laabiu, per naa rumbiia laabiu ne
de xpinniaré anandeb dec laabiu bxiaaldbiu naa.
26 Agudixtiia lodeb pur laabiu, ne zelaa quixtiia
lodeb te par chalaa iziiendeb dec rcaazbiudeb
zectiziac ni rcaazbiu nare, ne par iziiendeb dec
zuguanécadeb.

(Mt. 26:47-56; Mr. 14:43-50; Lc. 22:47-53)

1 Chi gulull gunii Jesus de diidxré, ax zénegacny
de xpinny par dets gueeu ni la Cedron. Ruy
zub zieny de yag oliv ax biunény laadeb laani de
yagqui. 2 Ne Judas ni baany entriagu laany, ndnbi
ruy, te pur zienzi gielt guzuguané Jesus de xpinny
ruy. 3 AX ruy bdzinné Judas tuby cuaa de suldad,
cun tuby cuaa de ni rcualo yudoroo xte Jerusalén.

Iratedeb na ni bxiaald de bxoz ni rnabee ne de
fariseu. Parzi ax ni caa spad ni caa lans ne ziyza

glenédeb de linterni ne iraloteru de bal. 4 Per cun
Jesus nannacny xa teedny ax bdiiany rut zuguaany
chiy gunabdiidxny laadeb:

—¢Turgulilyti?

5>Laadeb cuaibdeb:

—Dunni rdiilyni Jesus de Nazaret.

Chiy raipy Jesus laadeb:

—Nareniy.

Ne néza Judas ni baany entriagu laany, nuuch
glay de binqui. 6 Deni gunii Jesus: “Nareniy”, chiy
biaxandeb ne axt biabdeb lo yiu. 7 Chiy gubii
gunabdiidx Jesus laadeb:

—¢Tu rgulilyti?

Laadeb gubii cuaibdeb:

—Dunni rdiilyni Jesus de Nazaret.

8 Chiyru raipy Jesus laadeb:

—Aguniia laat dec nareniy. Ne belati nare
rguiilyti, gulsaan su zé de bnietré.

9 Ziy guc par guzub de xtiidx Jesus chi guniiny:
“Nic tuby de ni bniidxbiu nare quit ninitti.” 10 Chiy
SimoOny Bed guléeb spad ni caab ax btiiub diag
naldi ni 14 Malco, ni nd xmos bxoz ni rnabee de
bxoz. 11 Per Jesus raipny Bed:

—Guluchuu spadqui xlatni. Belati Xtadni Dios
agunii teda guelziic, sdedani.

(Mt. 26:57-58; Mr. 14:53-54; Lc. 22:54)

12 Chiyru de suldadqui, cun xcomandantdeb ne
cun de nircualo yudoroo xte Jerusalén gunaazdeb
Jesus ax bldiibdebny. 13 Chiy nidoote giienédebny
liz Anas ni rac xtadsuegri Caifas ni nd bxozroo lo
izqui. 14 Ne lagac Caifasreniy raipy de biny Israel
dec guenru su gaty tubyzi bniety pur ira bniety
Israel, xlat ni gaty iradeb.

(Mt. 26:69-70; Mr. 14:66-68; Lc. 22:55-57)

15 Simo6ny Bed cun stuby xpiny Jesus
glenalddebny. Per stuby xpinnyqui rumbee bxoz
ni rnabeequilaab parzi ax biunétecbi Jesus. 16 Per
Bed ruu puertisy biianbi. Chiyru bdiia xpiny
Jesus ni rumbee bxoz ni rnabeequi, ax guninéb ni
cacualo ruu puertqui par biiu Bed. 17 Chiy gunaa
ni cacualo ruu puertqui raipbi Bed:

—¢Nédxa liu noo tuby xpiny Jesus?

Bed cuaibbi:

—Ing, gatlli xpintib naa.

18 Ne cun nald chiy, ax de mos ne de ni rcualo
yudoroo Xte Jerusalén baandeb bal par cadxaadeb.
Ax néza Bed guzuguanédeb ruu balqui.

(Mt. 26:59-66; Mr. 14:55-64; Lc. 22:66-71)

19 Chiyru bxoz ni rnabeequi guzulo rnabdiidxbi
Jesus pur de xpinny ne pur ni rseedny. 20 Chiy
raipy Jesus laab:

—Nez lo ira bniety aguniia ni na par iniia. Te
pur purpac ldani de yudoo bseeda de bniety ne
néza laani yudoroo xte Jerusalén rut rdxasaa ira
bniety Israel. Ax Xiteete Xgaatsti gady iniitia.

21 Pur ningui, ¢xinii rnabdiidxbiu nare? Gunabdi-
idxbiu de ni abindiag ni guniia, laadeb nandeb xi
bseedadeb.

22Deni gunii Jesus ziy, tuby de nircualo yudoroo

xte Jerusalén, gudapbi ruu Jesus raipbi laany:

—¢Ta zeec rcaby bniety lo bxozroo?

23Jesus cuaibny:

—Belati nuu xi mal diidx guniia, gunii xi diidx
malqui. Per bel glienqui guniia, ¢xinii rgapu ruua?

24 Chiy zectisy niliibyny bxiaald Andsnylo Caiféas
ni na bxozroo lo izqui.

(Mt. 26:71-75; Mr. 14:69-72; Lc. 22:58-62)

25 Per Bed zeczi cadxdab ruu balqui ax raipdeb
laab:

—¢Nédxa lid noo xpiny Jesus?

Bed cuaibbi:

—Ing, gatlli xpintib naa.

26 Chiyru tuby xmos bxozrooqui, ni rac xfamilni
ni btiiu Bed diagni raipbi Bed:

—¢Ta gati gunda liu cun laab laani de yag
olivqui?

27 Bed gubii guniib dec quit rumbeetibny.
Horacqui bcuarsee tuby bidygay.

(Mt. 27:1-2, 11-14; Mr. 15:1-5; Lc. 23:1-5)

28 Chi bieeny, chiyru bdianédeb Jesus liz Caifés
par giienédebny ruu palacy xte gobernador. Per
de bniety Israelqui quit niiutideb 1dani palacyqui te
pur par laadeb bel niiudeb aquit naniatideb nez lo
Dios, ax aquit nialeeti niquiindeb cen xte pascu.
29Pur ningui, bdiia Pilat par guninéblaadeb raipbi
laadeb:

—¢Xi baany bnietqui ningui zednétbi ruré?

30Laadeb cuaibdeb:

—Belrulati niachi tuby binzaac quit niopnétinbi
nez lobiu.

31 Chiy raipy Pilat laadeb:

—Gulchanéb, ax gulgaany guelgurtisy zec ni na
ley xtenti.

Laadeb cuaibdeb:

—Per dunni quit rdxaptin guelrnabee par in-
abeen gaty bniety.

32 Ziy xquel guzub xtiidx Jesus chi gudixteeny
xa xquel gatyny. 33 Pilat gubii biiub 1dani palacy,
guridxbi Jesus ax gunabdiidxbiny:

—¢Taliuy Rey xte de bniety Israel?

34Jesus cuaibny:

—¢Ta pur laacpacbiu runbiu guelrnabdiidxqui
nare, o nuu de ni gunii ziy laabiu pur naa?

35 Chiy raipy Pilat laany:

—¢Tatix biny Israel nare dxa? Lagacqui de
binladxu ne de bxoz ni rnabee de bxoz bedné liu.
¢Xill baaniu?

36Jesus ax cuaibny:

—Guelrnabee ni napa gati lo guichliutiré zani.
Te pur belrulati lo guichliuré zani, ax napa de
ni nidildy par quit niaba laznaa de ni rnabee lo
de bniety Israel. Per ziy gati lo guichliutiré za
guelrnabee xtena.

37 Chiyru raipy Pilat laany:

—Zelo xtiidxu dec reyquipaclesa liu dxa.

Jesus cuaibny:

—Reyla nare, zecqui ni aguniibiu. Par ziy gula
ax belda lo guichliu par zedniia ni na didxldi. Ne
irate de ni zenuu didxldi, rcuadiagdeb ni rniia.

38 Chiy raipy Pilat laany:

—¢Xilezaquiy didx1di?
(Mt. 27:15-31; Mr. 15:6-20; Lc. 23:13-25)
Chi gulull gunii Pilat ziy, bdiiagacbi par gubii
gleninéb de bniety Israel, raipbilaadeb:
—Xiteete xfalti bnietré quit rdxialtia. 39 Per laat
napti costumbri dec nare rldaa tuby pres lo lani
xte pascu. Anre, ¢la rcaazti ildaa ni nd Rey xte

Israel? o _ _
40 Chiy gurixtia irate de bniety Israelqui:

—iLaab quit ildatibiu! jGlenru bldabiu Barrabas!
Ne Barrabasqui tuby gubaaniy.

19

1Chiyru gunabee Pilat idaaz Jesus. 2 Ax banchu-

uza de suldadqui tuby curon guich guluudeb
quiany. Ne bguacudebny tuby lady murad 3 Chiy
gubigaxdeb nez lony rniigadeb:

—iSu ibany Rey xte Israel!

Ax régadeb lony.

4Pilat gubii bdiiab, ax raipbi de bniety Israelqui:

—Gulguiaa, acuiiab te par gacbeet dec quit xi
xfaltib rdxiala. )

5> Chiyru bdiia Jesus cun curon guichqui quiany
ne cun lady murad ni bguacudebny. AX gunii
Pilat:

—ijAb rén!

6 Chiy de bxoz ni rnabee de bxoz cun de
ni rcualo yudoroo xte Jerusalén, chi gunadebny
guzulo rbixtiadeb:

—iBcuaabiub lo cruzy! jBcuaabiub lo cruzy!

Chiy raipy Pilat laadeb:

—Laat gulchanéb dxa ne gulcuaab lo cruzy, te
nare quit xi xfaltib rdxiala.

7Per de bniety Israelqui cuaibdeb:

—Dunni rdxapni tuby ley, ne pur leyqui laab
rquiiny gatybi pur ni rniib nab Lliin Dios.

8 Deni bindiag Pilat ziy quesentiand bdxibbi.
9 Chiy biiub ldani palacy stuby ax gunabdiidxbi
Jesus:

—¢Calill zoo?

Per Jesus Xiteete quit nicaibtiny.

10 Chiy raipy Pilat laany:

—¢Ta quit icabiu luaa? ¢Ta quit gannu dec nare
napa guelrnabee par inabiia icoo lo cruzy, o par
ildazaca liu?

11 Chiyru cuaby Jesus:

—Xiteete guelrnabeeti quit niaptibiuluaa, belati
quit niniidx Diosni laabiu. Pur ningui, ni baany
entriagu nare lobiu, mazrunapbi duld que laabiu.

12Parzi desde horqui guzulo rguiily Pilat nez par
ildab Jesus. Per de bniety Israelqui gurixtiadeb:

—iBelati 1ldabiub gati xmiguti rey César laabiu!
iTe pur tutix nirnii nd Rey, contrirey Césariy runbi!

13 Chi bindiag Pilat ziy, gubii guléeb Jesus. Ax
gurib lo xquiallilbi tuby lat rut 14 Gabata cun diidx
hebreo, zelo diidxqui lo pati ni aguczaac. 14 Ne
dxiqui nd vispri lani pascu, ax anste laidxi raipy
Pilat de bniety Israelqui:

—iA Rey xtenti rén!

15 Per laadeb gurixtiadeb:

—iSu gatybi! Su gatybi! jBcuaabiub lo cruzy!

Chiy raipy Pilat laadeb:

—Per, ¢ta icuda rey xtentilo cruzy?

De bxoz ni rnabee cuaibdeb: _
—~Quitlliru tu Reyti rdxambeen. Tubyzi rey

César rdxapni.



San Juan 19:16 Ixxii San Juan 19:26

16 Chiyru gunabee Pilat icany lo cruzy.
(Mt. 27:32-44; Mr. 15:21-32; Lc. 23:26-43)

17 Ax bdianédeb Jesus, nuaany cruzy, par
Zénedebny rut la Calver ne cun diidx hebreo
ax 1a ruy Goélgota. 18 Ruy bcuaadebny lo cruzy,
cun stiop bniety, tubygadeb tuby lad chiy Jesus
glay. 19 Pilat gunabeeb bcuaadeb quia xcruzyny:

]ESI:TS DE NAZARET, REY XTE DE BNIETY ISRAEL.
20 Zieny bniety Israel biildy letrerqui, te pur
gax Jerusalén bcuaadeb Jesus lo cruzy. Ne cun
letrerqui bcuaadebni cun diidx hebreo, cun diidx
griego ne cun diidx latin. 21 Parzi ax raipy de

bxozroo xte Israel Pilat: _
—¢Xinii bcuaabiu: “Rey xte de bniety Israel?”

Guenru bcuaabiu: “Ni rnii nd Rey xte de bniety
Israel.”

22 Per Pilat cuaibbi lodeb:

—Ni a ¢4, a c4, ziy ariianni.

23 Chi gulull bcuaa de suldadqui Jesus lo cruzy,
ax cuaadeb xabny baandeb tap ldaa par bgaaizni
lodeb. Per stuby xabny ni 14 tunica, cun quit cali
diibtini 24 parzi raipy de suldadqui saadeb:

—~Quit idillaatinni. Guenru idzitni dad quiani
par dun tu yaldni.

Ziy xquel guzub zec ni ca lo xquiits Dios rut
rnii: “Gudiizdeb xaba, ne guzitdeb dad quia tunica
xtena.” Ziguiy na ni baany de suldadqui.

25 Ne gax rut bcuaadeb Jesus lo cruzy zuguaa
xnanny cun beldbi ne néza Maria chial Cleofas
cun Maria Magdalena. 26 Chi gund Jesus xnanny
zuguaab cuee xpinny ni quesentiand rcaazny, ax
raipny xnanny:

—Xnana, a llingaanbiu ruc.

27 Chiyru raipny xpinnyqui:

—A Xnanuruc.

Desde horqui biian xnan Jesus laznaa
Xpinnyqui ax zianeb laab lizbi.

(Mt. 27:45-56; Mr. 15:33-41; Lc. 23:44-49)

28 Chi gulull gunii Jesus ziy, ne cun laany nanny
decagucirate zec nind par gac, chiy par guzub zec
ni rnii lo xquiits Dios, ax guniiny:

—Rdxaa nis.

29 Ne ruy zuguaa tuby ni dxaa vinagri.
Chiy bguadxdeb tuby spong lo vinagriqui ax
bcuaadebiy quia tuby yag ni 14 hisopo par
bquiiddebiy ruuny. 30 Deni bquiiny Jesus
vinagriqui, ax guniiny:

—Abialo guc irate zec ni na par gac.

Chiy bsabquiany, ax gutyny.

31 Dxiqui na vispri lani pascu, dxi ni rundeb
irate par laniqui, ax quit rcaazti de bniety Israel
yaan de cuerpiqui lo cruzy néru dxi ni rzilaazdeb,
te pur dxiqui nd mazru dxida par laadeb. Pur
ningui, raipdeb Pilat inabeeb gaachy nii de ni ca
lo cruzy par gatydeb te chalee yiatdeb lo cruzyqui.
32 Chiyru glie de suldad, ax nidoote nii tubybi
gudiichdeb chiyru nii stubybi. 33 Per chi gubiideb
nii xcruzy Jesus, gunadeb dec agutyny. Pur ningui
quit niguiichtideb niiny.

34 Per tuby suldadqui deni bquizbi lans
cueldanny, chiy bdiia riny ne nis. 35 Ni cacuaa de
cosreé gunabslob xa guc ax didxldi nd ni rniib. Laab
nanbi dec didxldi na ni rniib, te par chaldilaaztiny.
36 Ne Jesus gudeedny ziy par guzub zec ni cd
lo xquiits Dios rut rnii: “Nic tuby latny quit

quiichtideb.” 37 Ne ziyza rnii stuby lat lo xquiits
Dios: “Sniddeb ni bguiz lans.”
(Mt. 27:57-61; Mr. 15:42-47; Lc. 23:50-56)

38 Chi gudeed guc ziy, Gusé ni za rut 14 Ari-
matea, guléeb didxbee lo Pilat par chanéb xcuerpi
Jesus. Guséqui tuby xpiny Jesus laab, per xgaats
pur rdxibbi de ni rnabee Israel. Pilat guzigueldbi,
chiyru zégac Gusé par zéneb xcuerpiny. 39 Ne néza
Nicodemo ni giieniné Jesus tuby guxin, bdzinnéb
zecti treint kily mirra ni nuuch &loe ni rldianaxy.
40 Ziy xquel guc, Gusé cun Nicodemo cudadeb
xcuerpi Jesus ax btuuibdebny cun de vend ne
cun de ni rldianaxyqui, zec ni nd xcostumbri de
bniety Israel chi rcuaatsdeb tuby bniety. 41 Gax
rut bcuaadeb Jesuslo cruzy na tuby huert, ne ldani
huertqui na tuby baa cuby rut gady tu igaatsti.
42 Laani baaqui bcuaatsdeb Jesus, te pur ruytisy
na gax par bcuaatsdebny pur ni apac sulo dxi ni
rzilaaz de bniety Israel.

20
(Mt. 28:1-10; Mr. 16:1-8; Lc. 24:1-12)

1 Chiguld chitmingu zeczi nacayru, Maria Mag-
dalena giieb ruu baa xte Jesus. Ax gunab dec
agubica guia ni daagu ruu baaqui. 2 Chiy rlluuinbi
gleb axt rut zuguaa Simoény Bed cun stuby xpiny
Jesus ni quesentiand rcaazny, ax raipbi laadeb:

—Azénedeb Dad Jesus, tuguan cali giielduudebny
aquitiruny laani baa.

3 Chiyru Bed cun stuby xpinnyqui zégacdeb ruu
baaqui. 4Iroptedeb rlluuindeb zédeb, per stubybi
rlluuinrub que Bed ax nidoote laab bdzinbi ruu
baaqui. > Chiy guzurlob bguiaab laani baaqui,

ax gunab de vend ni bduuibny, per quit biiutib.
6 Chiyru bdziny Simény Bed, ax biiub ldani baaqui.
Ziyza laab gundzacbi de vendqui. 7 Ne gundzacbi
lady ni bduuiby quia Jesus quit nagaatini rut nagaa
de vendqui sino que duuibni chiy zuubni irinqui
lat. 8 Chiyru biiuza stuby xpinny ni bdziny gulo
ruu baaqui, ax gunab ni gucqui ax gueldilaazbi.
9 Per zeczi gady gacbeetideb ni rnii lo xquiits
Dios dec Jesus sbii ibdnny, 10 chiyru biecqui de
xXpinnyqui lizdeb.
(Mr. 16:9-11)

11 Per Maria biianacbi ruu baaqui ruunbi. Lalzi
ni cayuunbi, ax guzurlob bguiaab ldani baaqui.
12 Chiy gundb tiop de angli nacudeny lady nguits,
zubdeny laani baaqui. Tubyny zub nez rut guut
quia Jesus, stubyny zub nez rut guut de niiny.
13 Chiy raipdeny laab:

—Nan, ¢xinii ruunbiu?

Laab cuaibbi:

—Te pur azénedeb Dad Jesus, ne quit gantia cali
glelduudebny.

14 Gulull guniitisbi ziy deni bziecquilob ax
gunab Jesus zuguaany ruy. Per quit bambeetibny.
15 Chiy gunabdiidxny laab:

—¢Xinii ruunu, gunaa? ¢Tu rguiiliu?

Maria blilob dec bniety ni rcualo huertquiy, ax
raipbiny:

—Dad, belatilaabiu zénebiuny, guniibiu nare cali
nez gielduubiuny te chacaany.

16 Chiyru raipy Jesus laab:

—iMaria!

Laab bziecquilob ax raipbiny cun diidx hebreo:

—iRaboni! (zelo diidxqui, Maistri).

17Jesus raipny laab:

—Blda nare, te pur zeczi gady chdatia rut rbez
Xtada. Per quegtie chiy guts de xpinnia dec chaa
rut rbez Xtada ni racza Xtadti, ne Xtioza ni naza
Xtiosti.

18 Chiyru giietixtee Maria Magdalena lo de
xpinny dec agunab Dad Jesus ne gudixteezachi
lodeb irate ni raipny laab.

(Mt. 28:16-20; Mr. 16:14-18; Lc. 24:36-49)

19 Lagac chitmingu gudxiqui, chi biiu guxin,
deni adxidziits ruu yuu rut dxasaa de xpinny pur
ni rdxibdeb de ni rnabee Israel, Jesus bliulony
glaydeb, ax raipny laadeb:

—Dios iguaadny laat guelnaldiulaaz.

20 Chi gulull guniiny ziy, bliuuny laadeb de
naany ne cueldanny. AX quesentiand rzaclaazdeb
gunddeb Dad Jesus. 21 Chiyru gubii raipny laadeb
stuby:

—Dios iguaadny laat guelnaldiulaaz. Ne zec ni
bxiaald Xtadni Dios nare, ziyza rxiaalda laat.

22 Chiyru blduibny quiadeb, guniigany:

—Guldezné Spiritu Sant. 23 Chi iniit xa xquel gac
bniety perdon, ni gun cuendni anab perdon. Ne ni
quit gun cuendni quit natib perdon.

24 Per Mally, ni raipzadeb Cuach ni ndza tuby
Xpiny Jesus, quit zuguaatib chi bliulo Jesus lo iraru
de xpinny. 25 Parzi chi raipy iraru de xpiny Jesus
laab:

—Agunan Dad Jesus.

Chiy raipy Mally laadeb:

—AQuit chaldilaaztia axtisy bel quit inida de

herid ni guc de laznaany pur de guichguiib, ne

axtisy bel quitiquiznaa rut bguiz de guichguiibqui
cun cueldanny rut guc herid.

26 Chi guc xon dxi, gubii bdxasaa de xpiny Jesus,
per chiyru a né Mally. Ax dxidziits ruu yuu
rut dxasaadeb, per Jesus bliulony glaydeb, raipny
laadeb:

—Dios iguaadny laat guelnaldiulaaz.

27 Chiy raipny Mally:

—Bquiznaa rurén, bguiaa de naa. Ne dané noo,
gudaan cueldania. Quitru runtioplaazu, gieldilaaz.

28 Chiyru raipy Mally laany:

—iLaabiuy Xtada ne Dios xtena!

29 AX raipy Jesus laab:

—Mally, anru areldilaazu pur ni agunoo nare.
Per Xiclabaa de ni reldilaaz nare, masqui gady
iniddeb naa.

30 Zienziru de milagri ni baany Jesus nez lo de
xXpinny ni quit cati ldani libriré. 31 Per de ni cd laani
libriré, cani par chaldilaazti dec Jesusiy Crist Lliin
Dios, ne pur guelreldilaazny ax gapti guelnabany
cun Dios.

21

1 Chi gudeed guc de cosré, Jesus gubii bliulony
lo de xpinny ruxchu nis xte Tiberias. Ne squé
xquel bliulony lodeb: 2 Deni dxasaa Simoény Bed,
cun Mally ni raipdeb Cuach, ne cun Natanael ni za
Canadninanez Galilea, cundellingaan Zebedeo ne
cun stiop de xpiny Jesus. 3 Chiy raipy Simény Bed
laadeb:

—Nare chanaaza beld.

Laadeb cuaibdeb:

—Néza dunni izan.

Chiyru zédeb ax bieepydeb laani barcu, per gux-
inqui xiteete quit ninaaztideb. 4 Chi bragueel deni
bieeny chiy bdiaca Jesus ruxchu nisqui, per de
xXpinnyqui quit gantideb dec laaniy. 5 Chiy gunab-
diidx Jesus laadeb:

—De hombreen, ¢ta gady xi inaazti?

Laadeb cuaibdeb:

—Xiteete.

6 Chiyru raipy Jesus laadeb:

—~Gulcuaa tarray xtenti lad naldi xte barcu, te
inaazti beld.

Ziy xquel baandeb, parzi chiguld nicli quit relee
Cuéedeb tarrayqui tant zieny beld nuu ldanqui.
7 Chiy xpiny Jesus ni quesentiand rcaazny, raipbi
Bed:

—iDad Jesusiy!

Cuantpac bindiag Simoény Bed ziy, as gudacubi
xabloyaab ni guléeb par canaazbi beld, ax desde
ldani barcuqui btesbi axtqui lo nis. 8 Per dzi
x00p de xpiny Jesus ldani barcu bdzindeb ruxchu
nisqui. Rxiubiudeb tarray ni dxaa beldqui, te
pur zecti stuby gayuaa metri rieedx idzindeb par
ruxchunis horqui. ®Denibdzindeb ruxchu nisqui,
gunadeb cayac guiruy ax zuub tuby beld lo guiqui,
cun guechtily. 10Jesus raipny laadeb:

—Gultané tuby tiop beld ni teste gunaazti.

11 Chiyru bieepy Sim6ny Bed ldani barcuqui, ax
bxiubiudeb tarray ni dxaatec de beldroo axt rux-
chu nisqui. Tuby gayuaa cincuenta y tres beld
nuu ldanqui. Ne masqui zienmi, per quit niallaati
tarrayqui. 12 Chiy raipy Jesus laadeb:

—~Gultaa te iquiinti.

Ne nic tuby de xpinny quit riallti inabdiidx
laany tu laany, te pur nandeb dec laaniy Jesus.
13 Chiyru gubii Jesus, cudany guechtilqui bdeedny
laadeb, ziytiziac baanny cun beld.

14 Niy guc chon glielt ni bliulo Jesus lo de xpinny
deni gubii gubanny.

15 Chi gulull bquiindeb chiy raipy Jesus Simoény
Bed:

—Simony, llingaan Juany, ¢ta rcaazrupacu nare
que iraru de ni rguiuu rurén?

Bed cuaibbi:

—H, Dad, laabiu nanbiu dec rcaaza laabiu.

Ax raipy Jesus laab:

—Bcualo de lliliin xtena pis.

16 Chiy gubii gunabdiidx Jesus laab:

—Simony, llingaan Juany, ¢ta rcaazpacu nare?

Bed cuaibbi:

—¥, Dad, laabiu nanbiu dec rcaaza laabiu.

Ax raipny laab:

—Bcualo de lliily xtena pis.

17 Ni rion giielt gubii gunabdiidx Jesus laab:

—Simony, llingaan Juany, ¢ta rcaazu nare?

Bed nalas bziienbi pur ni gunabdiidxny laab
chon gielt 1a rcaazbiny. Chiyru cuaibbi lony:

—Dad, laabiu nanbiu irate. Ne laabiu nanbiu dec
rcaaza laabiu.

Jesus raipny laab:

—Bcualo de lliily xtena pis. 18 Lid nannu dec chi
gucu bniinru gudacu de xabu, giiiu ruttisy rcaazu.
Per chi anoo bingul, sldiuu de noo ax irinqui ni
iguacu de xabune zenéb liu rut quit rcaaztiu chuu.

19 Deni gunii Jesus de diidxré, ziy xquel caguix-
teeny xa xquel gaty Bed par izubyaab Dios pur
guelguty xtenbi. Chiyru raipny laab:

—iQuedanald nare!

20 Chi bziecquilo Bed, gunab zanald stuby xpiny
Jesus ni quesentiand rcaazny, ni guzub cueeny chi
baandeb cen, lagac ni gunabdiidx laany, tungui
gun entriagu laany. 2! Ax chi gund Bed zanald
xpinnyqui, chiy gunabdiidxbi Jesus:

—Dad, laab, xa xquel teedbi.

22Jesus cuaibny:

—Belati icaaza zbanybi axt chi yaicquia lo

guichliu stuby, niy ariianiy pur naa. Liu quedanald
nare.
23 Deni gunii Jesus ziy guzulo briich diidx lo

iraru de xpinny dec bnietqui quit gatytib. Per
Jesus quit guniitiny dec quit gatytib sino que laany
guniiny: “Belati icaaza zbanybi axt chi yaicquia lo
guichliu stuby, niy ariianiy pur naa.”

24Ne lagac xpinnyquiy bcuaa de cosré. AX ndnni

dec didxldi na ni rniib. ] L
25 Zienguilliuru de ni baany Jesus ne belati nica

tubyga pur tubygani, rliluaa nicli quit galdti lo
guichliuré chuu de libriqui. Amén.



Ixxxi

Xtiidx Dios cun ditsa
New Testament in Zapotec, San Juan Guelavia
(MX:zabh:Zapotec, San Juan Guelavia)
copyright © 1995 Wycliffe Bible Translators, Inc.

Language: Zapotec, San Juan Guelavia

Translation by: Wycliffe Bible Translators, Inc.

Zapotec, San Juan Guelavia
zab

Mexico
Copyright Information

© 1995, Wycliffe Bible Translators, Inc. All rights reserved.
This translation text is made available to you under the terms of the
Creative Commons License: Attribution-Noncommercial-No Derivative
Works. (http://creativecommons.org/licenses/by-nc-nd/3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

You must give Attribution to the work.

You do not sell this work for a profit.

You do not make any derivative works that change any of the actual

words or punctuation of the Scriptures.

Permissions beyond the scope of thislicense may be available if you contact
us with your request.
The New Testament

in Zapotec, San Juan Guelavia

© 1995, Wycliffe Bible Translators, Inc. All
rights reserved.

This translation is made available to you under the terms of the Creative
Commons Attribution-Noncommercial-No Derivatives license 4.0.
You may share and redistribute this Bible translation or extracts from it in
any format, provided that:

You include the above copyright and source information.

You do not sell this work for a profit.

You do not change any of the words or punctuation of the Scriptures.


http://www.wycliffe.org
http://www.ethnologue.org/language/zab
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/

Ixxxii

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

2014-04-30

PDF generated using Haiola and XeLaTeX on 11 Nov 2022 from source files
dated 29 Jan 2022
4b6898c2-1ae7-5b64-b781-1a33bd63388f



	San Juan

